
UVOD 

 

Jedan od osnovnih oslonaca za kreiranje kvalitetnog života i opšteg 

blagostanja u lokalnoj zajednici je zdrava lokalna ekonomija. Obzirom da 

je prirodno da zbog najrazličitijih unutrašnjih i vanjskih razloga određena 

preduzeća gube tržište i zatvaraju se, u zdravoj ekonomiji mora postojati 

značajan broj novih preduzeća koja će potiskivati lošija lokalna preduzeća, 

ali i osvojiti šire državno tržište, regionalno ili čak globalno, privlačeći na 

taj način novac u lokalnu zajednicu u kojoj je sjedište preduzeća i 

donoseći brojne prednosti zajednici kroz zapošljavanja, plaćanja poreza, 

nove investicije i sl. 

Stvaranje novih preduzeća nije jednostavno i svuda u svijetu se bilježi 

visoka stopa propadanja novih preduzeća, pa tako u najjačoj ekonomiji 

svijeta tj. SAD-u, oko 20% novih preduzeća propadne u prvoj godini 

poslovanja, a čak oko 50% u prvih pet godina poslovanja1. Međutim, od 

države do države i od grada do grada postoje značajne razlike, a uzroke 

nalazimo u različitim socio-ekonomskim faktorima među kojima, za 

potrebe ove javne politike, izdvajamo stanje lokalnog poduzetničkog 

ekosistema.  

                                                           
1 Otar, Chad. 2020. "Council Post: What Percentage Of Small Businesses Fail -- 
And How Can You Avoid Being One Of Them?". Forbes. 
https://www.forbes.com/sites/forbesfinancecouncil/2018/10/25/what-
percentage-of-small-businesses-fail-and-how-can-you-avoid-being-one-of-
them/?sh=1643037043b5 

S lokalnog nivoa teško možemo utjecati na administrativno-pravni okvir 

koji u najvećoj mjeri propisuju viši nivoi vlasti, a odnose se na pravni način 

formiranja i djelovanja kompanija, fiskalni sistem, administrativno-pravne 

procedure pri otvaranju, vođenju i zatvaranju firme, kao i druge 

zakonskim i podzakonskim aktima propisane procese i procedure koje se 

ne odnose na preduzeće direktno ali utiču na njegovo poslovanje. Na 

lokalnom nivou može biti nekih administrativno-pravnih propisa i 

određenih opterećenja poput lokalnih parafiskalnih nameta, i o tome 

ćemo posebno govoriti. Međutim, lokalne zajednice mogu učiniti 

značajne iskorake u okviru vlastitith nadležnosti. 

Fokus javne politike koja se nalazi pred vama je u segmentu kreiranja i 

razvoja poticajnog lokalnog poduzetničkog ekosistema koji u svakoj 

državi, bez obzira na zakonodavni i administrativno-pravni okvir i druge 

socio-ekonomske uslove, može značajno doprinijeti uspjehu lokalne 

ekonomije u odnosu na državni prosjek, a naročito uspjehu novih 

preduzeća. Primjere pronalazimo svuda oko nas, od uspješnih 

poduzetničkih ekosistema u zemljama u razvoju, do velikih i planetarno 

poznatih poduzetničkih ekosistema2.  

U ovoj javnoj politici ćemo pokazati koji su to elementi uspješnog 

poduzetničkog ekosistema, te ponuditi rješenja šta to lokalne zajednice u 

Bosni i Hercegovini mogu poduzeti da kreiraju poticajne lokalne 

                                                           
2 Lee, Gomez. 2016. "Going Global With Entrepreneur Ecosystems". Wharton 
Magazine. https://magazine.wharton.upenn.edu/issues/winter-2016/going-
global-with-entrepreneur-ecosystems/. 

poduzetničke ekosisteme i time povećaju procenat uspješnih novih 

preduzeća, kao i razvoj postojećih preduzeća, te na taj način doprinesu 

povećanju blagostanja u lokalnoj zajednici. 

Posebno ćemo razmotriti kakvu ulogu u lokalnom poduzetničkom 

ekosistemu imaju poduzetnički centri, inkubatori, akceleratori, tehnološki 

parkovi, inovacijski centri, ali i drugi važni elementi uspješnog 

poduzetničkog ekosistema.  

Ambicija javne politike je da trasiramo put i omogućimo donosiocima 

odluka da u svojim lokalnim zajednicama kreiraju ili pomognu kreiranje 

institucija za podršku poduzetništvu, ali i druge elemente važne za 

uspješno poduzetničko okruženje. Želimo pomoći da se razumije značaj i 

uloga različitih elemenata poduzetničkog ekosistema, način njihovog 

funkcionisanja, pravne mogućnosti uspostavljanja i drugi aspekti njihovog 

osnivanja i održavanja. 

 

PODUZETNIŠTVO 

 

Poduzetnišvo predstavlja jako bitan faktor ekonomskog razvoja jednog 

društva, kako na mikro tako i na makro nivou, stoga mu treba posvetiti 

posebnu pažnju. Uz kontinuiran razvoj poduzetništva raste i ekonomski 

razvoj i glavni je činilac za postizanje konkurentske prednosti. 

Poduzetništvo danas postaje sve više specifična poslovna ali i lična 

filozofija. Poduzetan je onaj koji se zna i hoće prihvatiti nečega u pravo 

vrijeme, koji je snalažljiv i vješt u praktičnoj provedbi ideja3. 

Poduzetnik je danas centralna figura u ekonomiji. U ovom terminu 

objedinjeni su vlasnici preduzeća, menadžeri, direktori, poslovni ljudi, 

privatnici. To su osobe koje privatnom inicijativom i vlastitim ili kapitalom 

investitora koje su privukli pokreću i vode poslovne aktivnosti, preuzimaju 

rizik, pokušavaju zadovoljiti neku potrebu na tržištu ili jednostavno 

nastoje ostvariti određeni profit. Naravno, oni mogu imati i veoma 

humane i plemenite ideje, poput osoba koje se otisnu u vode socijalnog 

poduzetništva, ali to ne znači da izostaje njihova ideja i želja za 

stvaranjem održivog i profitabilnog poslovnog projekta.  

Inovacija može biti osnova rada nekog poduzetničkog projekta, ali to nije 

nužno uslov za poduzetništvo, poduzetnici se najčešće bave poslovima i 

razvijaju poslovne inicijative koje nisu zasnovane na inovaciji, nego ulaze 

u već postojeće tržišne niše i pokušavaju boljom uslugom raditi sa 

proizvodima ili uslugama koje suštinski već postoje. Poduzetnik je, dakle, i 

osoba koja pokrene novu trgovinu odjeće i osoba koja počne proizvoditi 

namještaj, ali i osoba koja osmisli i na tržište plasira novi softver.  

Veličina ili pravna karakteristika kompanije koja se pokreće također ne 

isključuje nekoga iz poduzetništva. Poduzetnikom smatramao i 

samostalnog obrtnika koji je pokrenuo posao postavljanja parketa, ali i 

                                                           
3 Tkalec, Zdravko. “Definicija i karakteristike poduzetništva kao ključne 
kompetencije cjeloživotnog učenja”. Visoka škola za ekonomiju, poduzetništvo i 
upravljanje  „Nikola Šubić Zrinski“. https://hrcak.srce.hr/file/192156 

nekoga ko je pokrenuo veliko društvo ograničene odgovornosti ili 

dioničko društvo sa hiljadama zaposlenih i ogromnim početnim 

kapitalom. Ipak, najosjetljiviji poduzetnički projekti su mali obrti, te mikro 

i mala preduzeća koja ostvaruju male prihode i upravo su oni najranjiviji i 

u najvećoj borbi za opstanak, prvim godinama rada.  

Poduzetnici nisu samo ljudi koji tek pokreću poslove, termin obuhvata i 

one koji se prvi put okušaju u svijetu poduzetništva kao i one koji su tu 

godinama i koji su ostvarili velike uspjehe i posjeduju mnogobrojne 

kompanije. Na samom početku, sav posao u preduzeću je uglavnom na 

samom poduzetniku, dok sa rastom i razvojem poduzetnik od strateške, 

planske i operativne uloge polako preuzima organizatorsku i upravljačku, 

te naposlijetku kontrolnu funkciju u preduzeću jer već ima dovoljno 

uposlenika i previše posla da bi mogao sve lično raditi.  

Važno je ovdje se dotaći i popularnog termina “startup” koji se kod nas 

danas nerijetko koristi pogrešno, a važno ga je razumjeti da bismo shvatili 

savremeno poduzetništvo i poduzetnike. Naime, kako je riječ dobila na 

važnosti tako su se startapima počele oslovljavati sve novoosnovane 

kompanije, što je u suštini pogrešno. Nije svaka novoosnovana firma 

startup, ta titula zapravo pripada samo novoosnovanim firmama sa 

velikim potencijalom, firmama koje su skalabilne, tj. kod kojih se očekuje 

brzi rast i za koje investitori očekuju da će za relativno kratko vrijeme 

dostići značajnu tržišnu vrijednost koja se računa u milionima KM ili 

desetinama miliona KM. Neke od ovih kompanija prevaziđu čak i te 

vrijednosti, ali suština je u njihovoj skalabilnosti i potencijalu da uz male 

troškove ostvare ogroman profit i ogromnu tržišnu vrijednost. Obzirom 

na to startup kompanije su danas uglavnom kompanije u informacijsko-

komunikacijskom sektoru. Osobe koje pokreću startup preduzeća, 

naravno, spadaju u kategoriju poduzetnika, ali poduzetništvo je širi pojam 

i ne obuhvata samo ljude koji pokreću startupe, nego i osobe koje 

pokreću i vode kompanije koje nemaju tako velike potencijale 

eksponencijalnog rasta.Termin poduzetništvo, dakle, koristimo u najširem 

mogućem smislu, a u ekonomskoj teoriji pojavljuje se 12 različitih 

definicija koje se mogu sublimirati ovako4: 

 Poduzetnik je osoba koja nosi rizik povezan s neizvjesnošću; 

 Poduzetnik je osoba koja osigurava finansijski kapital; 

 Poduzetnik je inovator; 

 Poduzetnik je onaj koji odlučuje; 

 Poduzetnik je privredni voditelj; 

 Poduzetnik je menadžer ili onaj koji nadzire; 

 Poduzetnik je organizator i uskladitelj ekonomskih izvora; 

 Poduzetnik je vlasnik preduzeća; 

 Poduzetnik je onaj koji zapošljava; 

 Poduzetnik je onaj koji zaklučuje ugovore; 

 Poduzetnik je onaj koji prosuđuje; 

                                                           
4 Hebert, Robert. 1989. "In Search Of The Meaning Of Entrepreneurship". Small 
Business Economics 1 39-49. 
https://www.researchgate.net/publicatiohttps://www.researchgate.net/publica
tion/226596509_In_Search_of_the_Meaning_of_Entrepreneurship 

 Poduzetnik je alokator proizvodnih izvora među različitim 

alternativnim upotrebama. 

Imajući na umu taj najširi termin poduzetnika i poduzetništva nužno je 

ukazati da je u svakom poduzetničkom ekosistemu poduzetnik, zapravo, 

centralna i ključna figura, te kako ekonomski zdrava i razvijena društva na 

najrazličitije načine nastoje kod svojih građana probuditi poduzetnički 

duh i potaći ih na poduzetništvo.  

Niti jedan alat, bilo šta što država može ponuditi, ne može zamijeniti 

poduzetnika, on ili ona su ti koji donose nove ideje, rizikuju svoj novac i 

vrijeme, odlučuju onda kada drugi oklijevaju, djeluju kada se drugi 

povlače, upravljaju ljudskim i materijalnim resursima, plasiraju proizvod, 

čine sve što je u njihovoj moći da realizuju poduzetničku ideju u čiji 

uspjeh čvrsto vjeruju. Takva vrsta energije, požrtvovanosti i istrajnosti je 

nezamjenjiva, ali država može poticati građane da krenu u tom smjeru i 

stvoriti im okvir koji će im biti podrška. Taj okvir je kvalitetan poduzetnički 

ekosistem koji će novim poduzetnicima ponuditi podršku, onima koji se 

dvoume pokazati da nisu sami i da su im šanse za uspjeh dobre, a 

postojećim preduzećima nuditi mogućnost jačanja, rasta i opstanka u 

turbulentnim prilikama ubrzane transformacije tržišta. 

LOKALNI PODUZETNIČKI EKOSISTEM 

 

Lokalni poduzetnički ekosistem obuhvata zbir svih elemenata koji utiču na 

stvaranje i razvoj novih preduzeća. Svjetski ekonomski forum je u saradnji 

sa Univerzitetom u Standfordu uradio istraživanje na više od 1.000 

poduzetnika iz cijelog svijeta kako bi omogućio bolje razumijevanje  

elementa koji čine uspješan poduzetnički ekosistem5. Prema podacima 

ove studije to su: 

 Tržišta kojima preduzeće može pristupiti, 

 Raspoloživi ljudski resursi, 

 Finansiranje, 

 Regulatorni okvir i infrastruktura, 

 Edukacija i trening, 

 Veliki univerziteti, 

 Poduzetnička kultura, 

 Sistem podrške. 

U suštini elementi lokalnog poduzetničkog ekosistema nisu fiksni, oni se 

nameću sami po sebi, a gore navedeni elementi su samo jedna vrsta 

podjele. U nekoj lokalnoj zajednici faktor će biti velika kompanija, u 

drugima banke koje se nameću, itd. Poduzetnički ekosistem je živ, faktori 

će se mijenjati, neki će se nametati, a drugi će otpadati. Oni najvažniji 

                                                           
5
 Svjetski ekonomski forum. 2013. “Entrepreneurial Ecosystems Around The Globe And 

Company Growth Dynamics". https://www.weforum.org/reports/entrepreneurial-
ecosystems-around-globe-and-company-growth-dynamics. 

elementi ipak, bez obzira ko ih utjelovljuje, ostaju na mjestu i njih ćemo 

ovdje detaljnije pojasniti. 

Kada govorimo o pristupačnim tržištima mislimo na to kome kompanije u 

datoj lokalnoj zajednici sve mogu pristupiti relativno lako. Da li se država i 

državne institucije nameću kao potencijalno tržište, da li postoje velike ili 

manje kompanije kao potencijalni kupci ako je u pitanju “B2B” (biznis za 

biznis) način poslovanja. Ako se proizvod prodaje građanima važno je 

koliko je i kakvo tržište, ali i kakva je povezanost sa drugim većim 

tržištima. Također, važno je i kakva je mogućnost širenja sa datog lokala 

na šire regionalno ili čak svjetsko tržište. Sve su to elementi koji određuju 

kakva je pristupačnost kao faktor lokalnog poduzetničkog ekosistema. 

Kada je riječ o ljudskom kapitalu i potencijalu, za lokalni poduzetnički 

ekosistem je važno koliko i kakvog raspoloživog ljudskog kapitala imamo u 

datoj lokalnoj zajednici. Svi faktori od obrazovanja, praktičnog znanja i 

iskustva, do prosječne visine plata su bitni da bi se definisao ovaj segment 

lokalnog poduzetničkog ekosistema. Važno je da poduzetnički ekosistem 

ima odgovarajuće kadrove za razvoj poduzetništva, odnosno da nova 

firma može računati da neće imati posebnih problema pri zapošljavanju 

kada dođe u priliku rasta i kada se za to ukaže potreba. Ovdje se također 

ubraja i mogućnost outsourcinga, odnosno postoje li u lokalnoj zajednici 

pristupačne kompanije kojima se može povjeriti provođenje određenog 

poslovnog procesa umjesto, što često biva efikasnije i povoljnije od 

zapošljavanja novih kadrova nevezanih za primarnu poslovnu oblast 

kojom se poduzetnik bavi. 

Finansiranje kao faktor lokalnog poduzetničkog ekosistema igra izrazito 

važnu ulogu. Pored pristupačnih lokalnih banaka ili mikrokreditnih 

organizacija, veoma je važno da li postoje raspoloživi državni grantovi za 

poduzetnike, ali i da li postoje klasični investitori, anđeli investitori 

(spremni na male ali riziče investicije u novoosnovana preduzeća), da li 

postoje programi poput garantnih fondova za nova preduzeća, 

bespovratni krediti, beskamatni krediti, i sl. Posebnu važnost ovdje mogu 

imati i različite platforme i programi koje omogućavaju pristup 

investitorima iz cijelog svijeta. Sve su to bitni elementi koji pokazuju 

mogućnost da kvalitetna ideja dođe do investitora. 

Regulatorni okvir i infrastruktura su neki od najočitijih elemenata uspjeha 

lokalnog poduzetničkog ekosistema. Nažalost, naša zemlja je na samom 

začelju europske liste po lakoći poslovanja6, na što lokalne zajednice 

teško mogu utjecati, ali postoje određeni faktori na koje grad ili općina 

sigurno mogu djelovati kako bi olakšali svojim poduzetnicima, ponajviše u 

oblasti parafiskalnih nameta općine. Važan element je svakako i 

infrastruktura, odnosno pristup vodi, plinu, struji, brzom internetu, i 

drugim važnim komunalnim i komunikacijskim uslugama. U ovu oblast 

spada i transport, odnosno kvalitete puteva, blizina autoputa i brzih 

cesta, kao i lokalna i regionalna transportna uvezanost ljudi i robe. 

                                                           
6 Svjetska banka. 2020. “Economy Profile of Bosnia and Herzegovina, Doing 
Business 2020 Indicators” 
www.doingbusiness.org/content/dam/doingBusiness/country/b/bosnia-and-
herzegovina/BIH.pdf 

Pod edukacijom i treningom misli se na obrazovanje i sticanje znanja i 

vještina budućih i postojećih poduzetnika. Svijet poduzetništva se stalno 

mijenja, najviše pod pritiskom ubrzanog razvoja informacionih 

tehnologija, kao i u svjetlu globalizacije i sve veće važnosti globalnog 

tržišta u odnosu na lokalno. U takvom svijetu izgubiti bitku sa novim 

potrebama i mogućnostima za jednog poduzetnika može značiti 

istovremeno i siguran put u pad prihoda i gašenje preduzeća. Ova oblast 

obuhvata mogućnost širenjq znanja poduzetnika na formalne i 

neformalne načine, odnosno pristupačnost različitih programa edukacija i 

treninga kroz koje će novi poduzetnici ući u svijet poduzetništva, a 

postojeći poduzetnici držati korak sa globalnim razvojem. 

Univerziteti su izdvojeni kao poseban element lokalnog poduzetničkog 

ekosistema i to s razlogom. Univerziteti su, ili bi barem trebali biti, 

institucije u kojima ne samo da se akumulira znanje i okupljaju osobe koje 

posjeduju napredna znanja, nego i centri u kojima se kroz naučna 

istraživanja dolazi do inovacija. Univerziteti bi također trebali imati 

vlastite istraživačke centre i laboratorije koje mogu služiti kao važan 

resurs za lokalni poduzetnički ekosistem. Univerzitetima u BiH, nažalost, 

nerijetko manjka ova praktična istraživačka dimenzija koja bi morala biti 

neizostavni dio naučno-istraživačkog procesa.  

Kulturološka podrška je element koji se često zanemaruje, a veoma je 

važan, možemo ga nazvati i postojanjem poduzetničkog duha u lokalnoj 

zajednici. Ta kulturološka podrška ili poduzetnička kultura ogleda se u 

tome koliko su građani skloni pokretanju vlastitih poslova, kakav je imidž 

poduzetnika i poduzetništva u zajednici, koliko se podržava i cijeni 

inovacija, kakva je tolerancija zajednice na rizik i neuspjeh, te postoje li 

adekvatni uzori u svijetu poduzetništva i da li društvo cijeni uspješne 

poduzetnike. Sve su to neki od elemenata koji određuju sklonost ka 

poduzetništvu, definišu poduzetnički duh i doprinose tome da se što veći 

broj građana opredijeli da se okuša u poduzetništvu. 

Sistem podrške je jedan od najvažnijih za ovu politiku jer se najdirektnije 

odnosi na alate koje lokalna zajednica može pružiti kako bi se kreirao 

kvalitetan lokalni poduzetnički ekosistem. Podrška se može kreirati kroz 

poduzetničke centre, inkubatore, akceleratore, tehnološke parkove, 

poduzetničke mreže tj. klastere, centre za razvoj inovacija, te druge slične 

institucije za podršku poduzetništvu. Važno je naglasiti da modalitet rada 

i osnivanja ovih institucija u sistemu podrške može biti različit. Oni mogu 

biti osnovani od države, od visokoškolske ustanove, mogu biti privatni, 

mogu biti dio nekog velikog preduzeća, mogu biti dio nevladinih 

organizacija ili fondacija, itd. Za same poduzetnike je bitno da postoje, 

njihovo pravno uređenje je samo po sebi za privrednike manje važno. 

 

ŠTA LOKALNA ZAJEDNICA MOŽE PODUZETI? 

 

Sagledavanjem ključnih elemenata lokalnog poduzetničkog ekosistema 

uočavamo da postoje određena područja u koja lokalna zajednica ne 

može intervenisati. S druge strane, otvara se i značajan prostor za 

djelovanje i uviđamo da postoje polja u kojima lokalna zajednica 

proaktivnim djelovanjem može doprinijeti kreiranju poticajnog lokalnog 

poduzetničkog ekosistema. Treba imati na umu da razvoj poduzetničkog 

ekosistema nije samo za velike i urbane centre, nego da i lokalne 

zajednice na periferiji trebaju što jači poduzetnički ekosistem i da je on 

sam važan faktor u kreiranju održive i otporne lokalne ekonomije7. 

Prvi korak na tom putu mora biti pitanje strateškog opredjeljenja lokalne 

zajednice. Svaka lokalna zajednica bi morala imati set strateških 

dokumenata i pratećih akcionih planova koji determiniraju plan njenog 

ekonomskog razvoja8. Poduzetništvo je širok pojam i teško je da lokalna 

zajednica može na isti način pomoći svim poduzetnicima u svim granama 

privrede, ali lokalna zajednica bi trebalo da ima dokumente koji govore o 

tome koje grane privrede su najzastupljenije, te na kojim granama 

privrede se uviđa najveći potencijal razvoja, trebala bi mapirati vlastiti 

poduzetnički ekosistem i prepoznati njegove nedostatke i snage.  

Strateški dokumenti poput strategije razvoja ili drugih važnih dokumenata 

su morali biti zasnovani na podrobnoj analizi resursa i mogućnosti koje 

lokalna zajednica ima i kojima raspolaže. Sve su to važni inputi koji 

ukazuju u kom smjeru i kako kreirati poticajne politike za razvoj lokalnog 

                                                           
7 Xu, Zimu. Dobson, Stephen 2019. “Challenges of building entrepreneurial 
ecosystems in peripheral places”. Journal of Entrepreneurship and Public Policy. 
Emerald Publishing 
https://www.researchgate.net/publication/335458367_Challenges_of_building
_entrepreneurial_ecosystems_in_peripheral_places 

8 Vlada FBiH. 2019. “Uredba o izradi strateških dokumenata u FBiH”. 
http://www.fbihvlada.gov.ba/bosanski/zakoni/2019/Uredbe/10.htm 

poduzetničkog ekosistema. Uspješnost ovih politika može biti veća što su 

bolje i preciznije krojene, korist naravno postoji i kada su uopštene, ali je 

veća mogućnost uspjeha što se te politike više poravnaju sa kvalitetno 

urađenim strateškim pravcima djelovanja i razvoja lokalne zajednice. 

 

Pomoć lokalne zajednice poduzetnicima u dolasku do 

tržišta 

 

Po pitanju kreiranja tržišta sigurno je da lokalna zajednica ne može brzo 

djelovati na njegovu promjenu, ali može razvojnim politikama poput 

pronatalitetnih ili stambenih politika i sl. dugoročno stvarati ambijent koji 

će očuvati zdravu demografsku sliku, a samim tim i zdravo lokalno tržište 

u kom značajnu ulogu imaju mladi kao najagilniji potrošači9. To su ipak 

dugoročne politike, ali postoje i politike koje mogu dati značajne rezultate 

u kraćem periodu. Tako, naprimjer, politikama usmjerenim na uvezivanje 

poslovne zajednice može se stvoriti atmosfera koja pogoduje B2B 

preduzećima, odnosno poduzetnicima čiji proizvod nije usmjeren ka 

krajnjem potrošaču, nego prema drugim firmama. Lokalna zajednica s tim 

u vezi može poticati i pokretati različite poslovne forume, sajmove, 

udruženja poduzetnika i na druge slične načine stvarati atmosferu koja će 

                                                           
9 Fisher, Daniel. 2018. "The Millennial Consumer: A Driving Force For Corporate 
Sustainability". Ecosphere+. https://ecosphere.plus/2018/01/22/millennial-
consumer-driving-force-corporate-sustainability/. 

pomoći novim poduzetnicima da lako dođu i povežu se sa drugim 

kompanijama.  

Čak i kada nema, novi poduzetnici ne kreiraju kompanije koje proizvod 

nude drugim firmama, sama mogućnost umrežavanja donosi posebne 

benefite. 

Radi lakšeg dolaska do lokalnog tržišta za nove poduzetnike, lokalna 

zajednica može razmišljati i o politikama koje će omogućiti ili olakšati 

novim poduzetnicima plasiranje proizvoda. Ako govorimo o poljoprivredi, 

to mogu biti olakšice za nova poljoprivredna preduzeća pri pristupu 

pijacama i tržnicama. Ako je riječ o nekoj drugoj vrsti robe ili usluge, to se 

može ogledati kroz poseban tretman novih privrednika pri izdavanju 

općinskih prostora, itd. Također, moguće je da lokalna zajednica omogući 

bolju infrastrukturu i pomoć kod plasiranja proizvoda online s ciljem 

dosezanja šireg tržišta. 

Ne treba bježati ni od ideja povezivanja sa drugim lokalnim zajednicama 

kako bi se kroz različite programe saradnje pokušao omogućiti 

reciprocitet u pogodnostima za privrednike iz različitih lokalnih zajednica. 

Lokalna zajednica može razmišljati i o posebnim sporazumima i saradnji 

sa velikim kompanijama kako bi se osigurala podrška za nove lokalne 

poduzetnike. Tako, naprimjer, ako u lokalnoj zajednici postoji ili tek treba 

da se pokrene neka velika kompanija, lokalna zajednica može ponuditi 

određene pogodnosti toj firmi, ali zauzvrat tražiti saradnju te kompanije 

sa lokalnim privrednicima i posebne pogodnosti ili garancije za lokalne 

privrednike.  

Slično se može pokušati i sa velikim trgovačkim lancima koji postoje ili tek 

treba da se otvore u lokalnoj zajednici, općine i gradovi mogu ponuditi 

određene pogodnosti, a zauzvrat tražiti pogodnosti i garancije za plasman 

lokalnih proizvoda. Mnogi veliki lanci već posežu za ovakvim potezima jer 

ujedno i olakšavaju sebi poslovanje, smanjuju troškove transporta i 

koriste lokalnu saradnju za promociju10. 

To su samo neke od mogućnosti koje lokalna samouprava ima na 

raspolaganju kako bi pomogla svojim poduzetnicima, a posebno novim 

poduzetnicima, da lakše dođu do što većeg tržišta. 

 

Pomoć lokalne zajednice u razvoju adekvatnih 

ljudskih resursa za poduzetništvo 

 

U nastojanju da se razviju adekvatni ljudski resursi i ljudski kapital nužno 

je poći od pitanja kakvi kadrovi su na raspolaganju, a kakvih i kojih 

kadrova manjka, posebno u odnosu na potrebe privrede i potrebe 

planirane strateškim pravcima razvoja lokalne zajednice. Tako postojeći 

privrednici mogu ukazati na manjak nekog kadra ili višak nekog drugog 

kadra, pri čemu lokalna zajednica može djelovati i adekvatno reagovati u 

saradnji sa višim nivoima vlasti nadležnim za obrazovne politike. 

                                                           
10 Akta.ba. 2015. "10 Godina Konzuma U BiH: Najavljena Još Jača Podrška 
Domaćoj Privredi". https://www.akta.ba/vijesti/10-godina-konzuma-u-bih-
najavljena-jos-jaca-podrska-domacoj-privredi/50242. 

Prvi način djelovanja lokalne zajednice je svakako stipendiranje poželjnih 

kadrova. Danas se u BiH stipendiranje uglavnom temelji na statusu, 

uspjehu ili potrebi, pa tako stipendiramo učenike pripadnike neke 

populacije, djecu koja su u stanju potrebe ili djecu koja su već pokazala da 

su izuzetno uspješna. Ovo, naravno, nije pogrešno, ali poželjno bi bilo 

razmišljati u smjeru razvoja i stipendiranja za školovanje i edukaciju onih 

kadrova koji su potrebni lokalnom poduzetničkom ekosistemu. Pa tako, 

ako se lokalna zajednica opredijelila za razvoj metalske industrije, lokalna 

zajednica svoje postojeće stipendije može usloviti ili nove linije 

stipendiranja pokrenuti s preduslovom pohađanja određenih 

srednjoškolskih ili visokoškolskih ustanova gdje će stipendisti pohađati 

one smjerove koji će ih obučiti za rad na različitim poslovima u firmama 

koje su dio metalske industrije. Primjer usmjerenog stipendiranja 

nalazimo u Starom Gradu koji je uočio manjak interesovanja za stare 

zanate, koji su s druge strane jedna od osnova turističke ponude i turizma 

kao ključne privredne grane ove općine, stoga je Stari Grad odlučio 

stipendirati učenike zainteresovane za školovanje iz oblasti starih, 

tradicionalnih i deficitarnih zanata11. 

Lokalna zajednica, također, može djelovati na kreiranje adekvatnijih 

ljudskih resursa uobličavanjem postojećih programa obrazovanja. Jedan 

                                                           
11 Općina Stari Grad Sarajevo. 2019. "Javni Poziv Općine Stari Grad Za 
Stipendiranje Učenika/Šegrta Iz Oblasti Deficitarnih I Starih Tradicionalnih 
Zanata/Zanimanja U Školskoj 2019/20. Godini". Stipendije.Ba. 
http://www.stipendije.ba/stipendija/javni-poziv-opcine-stari-grad-za-
stipendiranje-ucenikasegrta-iz-oblasti-deficitarnih-i-starih-tradicionalnih-zanata-
zanimanja-u-skolskoj-2019-20-godini. 

jasan primjer možemo naći u Fojnici gdje je srednja škola na inicijativu 

preduzeća koje se bavi proizvodnjom namještaja osnovala poseban smjer 

gdje se svake godine upisuje razred stolara, a koji po osnovu ugovora ovo 

preduzeće stipendira tokom školovanja i zapošljava po završetku 

školovanja12. Lokalna zajednica mora djelovati tako da njene obrazovne 

politike budu u skladu sa potrebama lokalnog poduzetničkog ekosistema, 

ali ne samo toga, nego i u skladu sa planiranim potrebama razvoja. Čak i 

tamo gdje lokalna zajednica ne može direktno utjecati, ona se može 

zalagati prema višim nivoima vlasti za realizaciju ovih politika. Na sličan 

način lokalna zajednica može nastojati djelovati i prema visokoškolskim 

ustanovama. 

Pored formalnog obrazovanja, lokalna zajednica može doprinijeti razvoju 

adekvatnijih i kvalitetnijih ljudskih resursa i kroz neformalne programe 

obrazovanja. Moguće je da posredstvom lokalnih biroa i službi za 

zapošljavanje općine i gradovi vrše dokvalifikacije i prekvalifikacije 

kadrova.  

Osim toga mogu se finansirati i različiti programi edukacija koje provode 

nevladine organizacije. Činjenica je da veliki broj lokalnih zajednica već 

izdvaja sredstva za slične namjene, ali je razlika u tome što su uglavnom 

same NVO te koje diktiraju šta i kako će se učiti. Razvoju lokalne zajednice 

i lokalnog poduzetničkog ekosistema više bi pogodovalo ukoliko bi se 

javni programi finansiranja edukacija nevladinih organizacija promijenili 

                                                           
12 Salkić, Jakub. 2018. “MS&Wood” Fojnica – Svjetsko, A Naše". Stav.ba. 
https://arhiv.stav.ba/mswood-fojnica-svjetsko-a-nase/. 

tako da se kroz javne pozive tačno precizira kakvi programi edukacije, za 

koga i u kojim oblastima se traže i kakvi programi će se finansirati. Na taj 

način općina svoja grant sredstva usmjerava u onom strateškom pravcu 

koji je već i sama zacrtala i ostvaruje višestruke benefite od programa 

koje svakako finansira.  

Općina, naravno, može pomoći i na druge načine, nuđenjem vlastite 

infrastrukture, prostorija i drugih vrsta pomoći i usluga za potrebe 

realizacije edukativnih programa koje su u skladu sa općinskim strateškim 

ciljevima. 

 

Pomoć lokalne zajednice u pronalasku finansijskih 

prilika za poduzetnike 

 

Finansiranje je često jedna od najvećih prepreka za nove poduzetnike. 

Nerijetko se suočavaju sa problemima nemogućnosti kreditiranja bez 

dvije godine uspješnog poslovanja13. Suočavaju se i sa nespremnosti 

mikrokreditnih fondacija na izdašniju podršku i dugoročne kredite, itd. 

Lokalna zajednica može pomoći prvo privlačenjem novih banaka i 

mikrokreditnih fondacija da prošire svoju mrežu poslovanja ukoliko nisu 

prisutni u datoj lokalnoj zajednici. Također, može reagovati ulaskom u 

različite ugovorene odnose i uspostavom garantnih fondova, 
                                                           
13Business Magazine. 2018. "Dobra Start-Up Ideja, Povoljan Kredit – Mit Ili 
Realnost?“ http://business-magazine.ba/2018/08/13/dobra-start-up-ideja-
povoljan-kredit-mit-realnost/. 

sufinansiranjem kredita i drugim sličnim dogovorima sa bankama koje 

djeluju u lokalnoj zajednici, što se u posljednje vrijeme sve češće 

dešava14. Također, općina može razmišljati i o mogućnostima uspostave 

samostalnih ili partnerskih fondova za pomoć poduzetnicima i garantnih 

fondova kroz različite institucije ili banke15.  

Općine i gradovi mogu, a mnoge to već i rade, kreirati vlastite grant 

programe za razvoj novog poduzetništva. Ono što bi bila dodatna 

vrijednost je da se ovi programi bolje usmjere i uvjetuju, neke lokalne 

zajednice su razvile posebne procedure u saradnji sa međunarodnim 

partnerima, pomoću kojih se sredstva dodjeljuju pod strožijim uvjetima i 

uz veću garanciju da se radi o kvalitetnom biznis planu16. Ove grantove 

lokalne zajednice mogu dodatno uvjetovati za pomoć kategorijama manje 

zastupljenim u poduzetništvu poput žena, mladih ili pripadnika određenih 

                                                           
14 Općina Novi Grad Sarajevo. 2017. "Javni poziv Za Odabir Banke Za Plasiranje 
Kreditne Linije Uz Subvencioniranje Dijela Kamate Od Strane Općine Novi Grad 
Sarajevo Za Privredna Lica Koja Posluju Na Području Općine Novi Grad Sarajevo". 
Novigradsarajevo.Ba. http://www.novigradsarajevo.ba/news/invitation/javni-
poziv-za-odabir-banke-za-plasiranje-kreditne-linije-uz-subvencioniranje-dijela-
kamate-od-strane-opcine-novi-grad-sarajevo-za-privredna-lica-koja-posluju-na-
podrucju-opcine-novi-grad-sarajevo. 

15 Orasje.ba. 2015. "Poduzetnicima Predstavljen Garantni Fond NERDA". 
https://www.orasje.ba/index.php?option=com_content&view=article&id=667:p
oduzetnicima-predstavljen-garantni-fond-nerda&catid=78&Itemid=589. 

16 Općina Centar. 2019. “Javni poziv mladima za dostavu planova pokretanja 
vlastitog biznisa koje bi finansirala Općina Centar”. Centar.ba. 
http://www.centar.ba/novost/15455/javni-poziv-mladima-za-dostavu-planova-
pokretanja-vlastitog-biznisa-koje-bi-finansirala-opcina-centar. 

manjina. Programi se mogu kanalisati kroz lokalne institucije za podršku 

poduzetništvu, ali o tome ćemo u posebnom poglavlju. 

Jedan od velikih nedostataka lokalnih poduzetničkih ekosistema u cijeloj 

našoj zemlji je manjak investitora spremnih na rizična ulaganja u mala i 

mikro preduzeća. Ovi investitori se u poslovnom svijetu često nazivaju 

“anđeli investitori” i nude investicije od nekoliko desetina do nekoliko 

stotina hiljada KM mladim firmama, za određeni vlasnički udio u 

preduzeću ili neku drugu polugu. Obzirom da preuzimaju visoki rizik, 

zahtjevi ovih investitora su obično prilično visoki, ali poduzetnici ne gube 

subjektivitet i nastavljaju suvereno upravljati vlastitim preduzećem. Ovi 

investitori neće ulagati u poslovne ideje koje nemaju velike mogućnosti 

povrata novca tj. ako nemaju perspektivnu brzog razvoja i značajne 

zarade. Lokalna zajednica može samostalno, nečijim posredstvom ili u 

partnerstvu sa nekim već razvijenim platformama organizovati različite 

događaje koji mogu loaklne poduzetnike povezati sa potencijalnim 

investitorima. 

Za nove poduzetnike na raspolaganju se nalaze i međunarodne online 

platforme kojima mogu pristupiti sami, a lokalne zajednice mogu raznim 

edukacijama pomoći svojim poduzetnicima da se na bolji način predstave 

i efikasnije djeluju na takvoj međunarodnoj pozornici. 

Pomoć lokalne zajednice kroz proceduralne olakšice i 
infrastrukturnu podršku 

 

Najvažniji faktor u definiranju lahkoće poslovanja u nekoj zemlji je samo 

pokretanje preduzeća. Pored toga, postoje i drugi faktori poput dobivanja 

različitih dozvola uključujući građevinske dozvole17. Mnogi od faktora 

prema kojima se mjeri lahkoća poslovanja nisu u nadležnosti lokalne 

zajednice u smislu donošenja propisa, ali jesu u dijelu njihovog 

provođenja. Mogućnosti lokalne zajednice u tom smislu nisu 

sveobuhvatne, ali postoje načini da se poduzetnicima izađe u susret. 

Jedna od mogućnosti je svakako i uspostava jednošalterskog sistema 

poslovanja, a primjere već možemo naći. Jedan od gradova koji je 

uspostavio ovaj sistem je Banja Luka18, a suština funkcionisanja 

jednošalterskog sistema je u sklapanju sporazuma između lokalne 

zajednice i različitih institucija i javnih preduzeća gdje se poduzetniku 

omogućava da lokalna zajednica službenim putem prikuplja neophodne 

                                                           
17 Nidhi, Sai. 2015. "How World Bank Ranks Countries On Ease Of Doing Business 
Index". DNA India. https://www.dnaindia.com/business/report-how-world-
bank-ranks-countries-on-ease-of-doing-business-index-2140238. 

18 Grad Banja Luka. 2018. "Успио Једношалтерски Систем: Више Од 1.000 
Грађана Лакше До Дозвола - Град Бања Лука".  

http://www.banjaluka.rs.ba/%d1%83%d1%81%d0%bf%d0%b8%d0%be-
%d1%98%d0%b5%d0%b4%d0%bd%d0%be%d1%88%d0%b0%d0%bb%d1%82%
d0%b5%d1%80%d1%81%d0%ba%d0%b8-
%d1%81%d0%b8%d1%81%d1%82%d0%b5%d0%bc-
%d0%b2%d0%b8%d1%88%d0%b5-%d0%be%d0%b4-1-000/?sr_pismo=lat. 

dozvole i dokumentaciju u ime poduzetnika. Lokalna, na osnovu 

sklopljenih ugovora, službeno prikuplja svu neophodnu papirologiju i 

obrađuje zahtjev poduzetnika ta ga obavještava kada rješenje bude 

spremno za preuzimanje. Praksa je pokazala da se na ovaj način značajno 

ubrzavaju procesi i privredniku se ostavlja dragocijeno vrijeme da se bavi 

razvojem svoje poduzetničke inicijative, umjesto da radne sate troši na 

administrativne procedure. Važan preduslov za lokalnu zajednicu bio bi 

da prvo mapira sve procese koje privrednici imaju u kontaktu sa lokalnom 

zajednicom, zatim da ide u sklapanje sporazuma i uspostavljanje 

jednošalterskog sistema u konačnici. 

 Na primjeru Banja Luke vidimo da to mogu biti građevinske dozvole, 

upotrebne dozvole, dozvole za rušenje objekata, ekološke dozvole i druge 

dozvole. U bh. entitetu RS jenošalterski sistem je zakonom propisan i kod 

registracije poslovnih subjekata putem Agencije za posredničke, 

informatičke i finansijek usluge19. Ovaj dio posla nije u nadležnosti 

lokalnih zajednica, je bitan jer olakšava poslovanje i mnogo je efikasniji od 

sistema u bh. entitetu FBiH. 

Drugi način kako lokalna zajednica može pomoći je pojednostavljivanje 

vlastitih internih procedura koje ne ovise od trećih institucija, kao i 

umanjenje ili objedinjavanje različitih parafiskalnih nameta koje lokalna 

zajednica propisuje. Često se radi o nametima koji ne stvaraju značajan 

                                                           
19 Centar za politike i upravljanje  - CPU. 2015. “E-registri i e-uprava u BiH kao 
instrumenti za efikasnost i transparentnost”. 
http://www.cpu.org.ba/media/28007/E-registri-i-e-uprava-u-BiH-kao-
instrument-za-efikasnost-i-transparentnost-analiza-.pdf 

prihod budžetu grada ili općine, ali koji i privrednika i lokalnu zajednicu 

značajno opterećuju u smislu utroška radnih sati i ljudskih resursa. 

Lokalna zajednica ovdje može razmisliti i o sistemu posebnih pogodnosti 

za nove poduzetnike. Dobre primjere nalazimo u oslobađanju od različitih 

nameta u prvim godinama poslovanja, kao i u mogućnosti ukidanja ili 

umanjenog plaćanja najamnine za mlade poduzetnike ako je u pitanju 

poslovni prostor u vlasništvu lokalne zajednice20. Mnoge lokalne 

zajednice u svojoj ingerenciji imaju i različita komunalna preduzeća, pa bi 

valjalo razmisliti o mogućnostima umanjenja ili oslobađanja od 

komunalnih izdataka za nove poduzetnike. Možda i veći problem kada 

govorimo o komunalnim preduzećima može predstavljati paušalno 

plaćanje. Tako npr. ustaljena praksa u mnogim sredinama je plaćanje 

odvoza otpada po kvadraturi poslovnog prostora umjesto po stvarnoj 

količini otpada21. Takva praksa destimulira reciklažu, šteti razvoju 

industrije sekundarnih sirovina i često predstavlja nepotreban i prevelik 

trošak za jedne kompanije, kao i nerealno mali trošak za kompanije koje 

proizvode više otpada. 

                                                           
20 Općina Centar Sarajevo. 2017. “Odluka o dodjeli u zakup poslovnih zgrada i 
prostorija Općine Centar Sarajevo”. 
http://www.centar.ba/upload/documents/BFC/3._Preduzetnicki_servis/5._Odlu
ke_o_lokalnim_taksama_i_naknadama.%20Odluke%20o%20lokalnim%20taksa
ma%20i%20naknadama/Odluka_o_dodjeli_u_zakup_PP.PDF 

21 Udruženje poslodavaca FBiH. 2016. “Novi nameti na poslodavce iz Kantona 
Sarajevo zbog Zakona o komunalnoj djelatnosti u KS”. 
http://upfbih.ba/poslodavci-iz-kantona-sarajevo-traze-izmjenu-zakona-o-
komunalnoj-djelatnosti-u-ks 

Pitanje razvoja infrastrukture je šire pitanje i lokalne zajednice rijetko 

mogu uticati na regionalne planove uvezivanja različitih saobraćajnih 

komunikacija. Međutim, lokalna zajednica kroz ulaganje u industrijske 

zone sigurno može velikim privrednim subjektima olakšati poslovanje, 

privući nove investicije i stvoriti pozitivne uslove. Industrijske zone 

predstavljaju jedan od najvažnijih elemenata poduzetničke infrastrukture 

i moraju imati poseban tretman u lokalnoj zajednici koja želi zdrav 

poduzetnički ekosistem22.  

 

Pomoć lokalne zajednice kroz edukacije i treninge 
poduzetnika 

 

Znanje je oduvijek bilo ključni resurs poduzetništva, međutim, svijet u 

kom živimo omogućio je nikada brži i nikada lakši transfer znanja, a 

istovremeno nametnuo standard cjeloživotnog učenja. Poduzetništvo 

samo po sebi se konstantno mijenja i prilagođava novim tehnološkim 

mogućnostima, kao što se i svaka specifična grana privrede mijenja i 

prilagođava novom vremenu. Lokalna zajednica može pomoći svojim 

poduzetnicima i podržati zdrav poduzetnički ekosistem kroz stalno 

prisutne mogućnosti edukacija i sticanja novih znanja kroz formalne i 

neformalne vidove obrazovanja. 

                                                           
22 Lončar, Jelena. 2008. “Industrijske, poslovne i slobodne zone - Pojam, 
značenje i faktori lokacije”. Prirodoslovno-matematički fakultet Sveučilišta u 
Zagrebu. https://hrcak.srce.hr/file/56639 

Prva stvar na koju bi lokalna zajednica mogla indirektno utjecati jesu 

izmjene različitih planova i programa pogotovo u srednjim školama gdje 

bi tražili da se formiraju novi ili prilagode postojeći predmeti kroz koje će 

učenici sticati osnovna znanja o poduzetništvu općenito, kao i posebna 

znanja o onim privrednim oblastima koje je lokalna zajednica prepoznala 

kao privredne grane od strateškog značaja. 

Direktno lokalna zajednica može kroz neformalne vidove edukacija 

pomoći privrednicima i onima koji žele da se upuste u svijet 

poduzetništva da steknu neophodna znanja i vještine23. Novi poduzetnici 

često sami moraju obavljati značajan broj poslova iz oblasti 

računovodstva, administracije i pravnog rukovođenja privrednim 

subjektom, za što im nedostaje znanja i što često stvara strah od 

upuštanja u bilo kakav poduzetnički projekat. Potrebno je također i 

razmisliti o edukacijama o novim regulatornim okvirima koji se nameću sa 

viših nivoa vlasti kako bi postojeći privrednici što lakše i sa što manje 

neželjenih posljedica prilagodili svoj rad novim zakonskim i podzakonskim 

uzusima. 

Pored tih, generalnih, znanja i vještina važnih za poduzetništvo, lokalna 

zajednica može treninzima i edukacijama pomoći razvoje specifičnih 

znanja i vještina za koje uoči potrebu, kao i onih znanja koja su bitna za 

razumijevanje i djelovanje u privrednim granama koje su obilježene kao 

grane od strateškog interesa za lokalnu zajednicu.  

                                                           
23Sharma, Suneel. 2019. "Entrepreneurship Education To Avoid Start-Up 
Failure". Entrepreneur. https://www.entrepreneur.com/article/33 

Još jedna važna oblast za edukaciju je savladavanje i razumijevanje novih 

trendova, aplikacija, softvera, marketinških alata, novih poduzetničkih 

praksi i generalno svih novina koje se u međunarodnim poduzetničkim 

okvirima pokazuju kao neizbježan standard u poslovanju. 

 

Pomoć lokalne zajednice kroz povezivanje sa 

visokoškolskim i naučnim ustanovama 

 

Univerziteti su svuda u svijetu agregati i katalizatori sofisticiranih zanja i 

inovacija. Upravo takva znanja i inovacije su u pravilu osnova najvećih i 

najznačajnijih poduzetničkih poduhvata sa najvećom mogućnosti 

globalnog uspjeha. Također, univerziteti ujedno privlače i 

najproduktivnije mlade umove pa samim tim imaju potencijal kao 

rasadnici ne samo znanja nego i ljudskih resursa. 

Nije svaka lokalna zajednica u prilici da na svojoj teritoriji ili u svojoj 

neposrednoj bilizini ima kvalitetan univerzitet koji nosi takav potencijal. U 

prednosti su sigurno one lokalne zajednice koje to imaju, ali i lokalne 

zajednice koje nisu univerzitetski centri mogu razmisliti o načinima kako 

da približe potencijale univerziteta u BiH i kako da ih privole na obostrano 

korisnu saradnju.  

Lokalne zajednice mogu razmišljati u smjeru plaćanja posebnih 

istraživanja važnih za razvoj strateških grana privrede u njihovoj lokalnoj 

zajednici ukoliko na univerzitetima postoje relevatni centri. Također, 

mogu na sličan način usmjeriti i ciljano stipendirati doktorate koji će 

rezultirati istraživanjima u onim oblastima koje su od posebnog interesa 

za poduzetnički razvoj lokalne zajednice. Sporazumi između lokalnih 

zajednica i univerziteta nisu neobična praksa u BiH24, ali saradnja je 

uglavnom uopštena i rijetko bazirana na strateškim dokumentima, tj. 

Strateškim ciljevima razvoja lokalnih zajednica. 

Druga mogućnost uvezivanja je svakako i uspostavljanje saradnje sa 

postojećim univerzitetskim istraživačkim centrima ili fakultetima, kao i 

saradnja i podrška na uspostavljanju novih istraživačkih centara i instituta 

u lokalnoj zajednici. Uzmimo za hipotetički primjer Općinu Ilijaš koja 

obiluje šumskim resursima i za koju bi razvoj drvoprerađivačke industrije 

sigurno trebao biti jedan od prioriteta.  

S druge strane, u Kantonu Sarajevo postoji Šumarski fakultet pri 

Univerzitetu u Sarajevu. Također, u okviru UNSA djeluje i Ekonomski 

fakultet. Općina Ilijaš, u želji da razvije i unaprijedi svoju drvnu industriju, 

mogla bi ponuditi Univerzitetu u Sarajevu saradnju na uspostavljanju 

interdisciplinarnog inovacijskog centra za razvoj drvne industrije, gdje bi 

Ilijaš s jedne strane mogao osigurati prostorije, pokriti troškove režija, te 

osigurati stipendiranje za jedan broj doktoranata koji bi istraživanje 

                                                           
24 Općina Kakanj. 2019. “Ured načelnika: Potpisan Sporazum o saradnji između 
Ekonomskog fakulteta Univerziteta u Zenici i Općine Kakanj”. 

http://kakanj.gov.ba/v5/ured-nacelnika-potpisan-sporazum-o-saradnji-izmedju-
ekonomskog-fakulteta-univerziteta-u-zenici-i-opcine-kakanj/. 

 



 
 
 

34 

provodili u okviru ovog Centra. S druge strane UNSA bi mogao osigurati 

neophodne mentore, opremu i ostale resurse bitne za uspostavu jednog 

takvog istraživačkog ili inovacijskog centra. Općina Ilijaš i UNSA bi 

zajednički mogli osigurati i saradnju J.P. Sarajevo Šume, kao i saradnju sa 

lokalnim manjim privrednicima i velikim privrednicima u industrijskoj 

zoni, a sigurno je da bi takva inicijativa privukla pažnju međunarodnih 

organizacija i agencija koje bi mogle ponuditi dodatnu finansijsku i drugu 

podršku u početnim fazama razvoja. Ovakav centar za razvoj drvne 

industrije postao bi ogromna podrška i važna nedostajuća karika u 

razvoju poduzetničkog ekosistema u Općini Ilijaš, te bi nudio mogućnosti 

razvoja inovacija, bio dodatni argument u privlačenju novih privrednih 

subjekata i mogao bi potaknuti nove poduzetničke inicijative. Kao i svaki 

razvijen naučno-istraživački centar u dogledno vrijeme bi mogao postati i 

samoodrživ. Ovo je samo jedan, hipotetički predstavljen, način na koji bi 

lokalna zajednica mogla iskoristiti kapacitete univerziteta i praktično 

preusmjeravanjem i prenamjenom raspoloživih sredstava i programa 

podrške osigurati značajno unapređenje lokalnog poduzetničkog 

ekosistema. 

 

Pomoć lokalne zajednice kroz razvoj poduzetničke 
kulture 

 

U našoj zemlji postoje lokalne zajednice za koje se vjeruje da imaju 

razvijenu poduzetničku kulturu, što se predstavlja kao jedan od faktora 

njihovog razvoja. Pozitivni primjeri su općine poput Tešnja kojima postoji 

veliki broj privrednih subjekata u odnosu na broj stanovništva, ali i veliki 

broj uspješnih kompanija25. Kulturološki faktori se ne mogu brzo 

mijenjati, postoji mnogo elemenata koji utiču na stvaranje kulture 

poduzetništva, ali lokalna zajednica sigurno nije nemoćna i ne treba 

nipošto zapostaviti ovaj važan fakotr za stvaranje poticajnog 

poduzetničkog ekosistema. 

Neki od načina na koje lokalna zajednica može djelovati jeste i 

uspostavljanje svih gore navedenih primjera u vidu edukacija, institucija 

za podršku, stipendiranja, unapređenja infrastrukture, olakšavanja 

poslovanja, i sl. Međutim i mimo toga postoje načini na koje se može 

djelovati. Tako, na primjer, svaka lokalna zajednica organizuje neke 

vidove takmičenja za učenike osnovnih i srednjih škola iz različitih oblasti, 

ali rijetko ili nikako ne nalazimo takmičenja koja bi se odnosila na razvoj 

poduzetništva, iako je to ustaljena praksa u razvijenim zemljama svijeta26. 

Još jedan od načina je uspsotavljanje saradnje sa lokalnim medijskim 

kućama, pogotovo ako su u pitanju javne televizije i sl. Lokalne zajednice 

nerijetko finansiraju u značajnoj mjeri rad ovih zajednica, te bi sa njima u 

                                                           
25 Alagić, Ismar. Huskić, Suad. Šišić, Fuad. 2013. “Najbolje prakse poslovne 
izvrsnosti na primjeru Općine Tešanj”. 8. Naučno-stručni skup sa međunarodnim 
učešćem ”KVALITET 2013”. 
http://www.quality.unze.ba/zbornici/QUALITY%202013/080-Q13-003.pdf 

26 Institute Of Competition Sciences. 2018. "The Best Entrepreneurship 
Competitions For K-12 Students”. 
https://www.competitionsciences.org/2018/04/17/the-best-entrepreneurship-
competitions-for-k-12-students/. 

okviru postojećih finansijskih okvira mogli kreirati sporazume kroz koje bi 

se osiguralo kreiranje i plasiranje sadržaja koji promoviraju poduzetništvo 

i poduzetnike u toj lokalnoj zajednici.  

Lokalna zajednica može prilagoditi i mnoge od svojih poticajnih i 

nagradnih programa koji već postoje tako da stanu u službu stvaranja 

poduzetničke klime, pa tako umjesto učestalih nagrada za najljepši balkon 

ili najljepše dvorište može početi sa nagrađivanjem lokalnih podzetnika. 

To mogu biti opće nagrade po kategorijama ili specifične nagrade za 

najbolji proizvod, najljepši izlog, najbolju internet stranicu, najinovativniji 

potez, i sl. U suštini, bitno je da nalogodavci u lokalnoj zajednici stvore 

među sobom kulturu podrške poduzetništvu, a onda će se nametnuti 

vlastita kreativnosti i počet će se u promišljanju o novim projektima i 

uzimati u obzir važnost svake, pa i simboličke, podrške poduzetništvu. 

U stvaranju poticajne poduzetničke kulture novac često nije faktor, a 

elementi simboličke prirode mogu donijeti i više značaja. Pohvalno je što 

se u našim lokalnim zajednicama često nalaze spomenici velikim 

vladarima, piscima, muzičarima, ali nedostatak poduzetničke kulture u 

nama rijetko će nas nagnati da razmislimo o podizanju spomenika veliki 

poduzetnicima ili inovatorima koji su svojim radom omogućili osnivanje i 

procvat velikih preduzeća kojim je naša država, barem nekada, itekako 

obilovala. Jedan od rijetkih takvih spomenika je bista Emeriku Blumu u 

Općini Novo Sarajevo ispred sjedišta preduzeća Energoinvest čiji je 

osnivač bio Blum. Pozitivne primjere ove prakse nalazimo u svijetu, a 

među njima je i Bulevar Wllen C. Colemana u Sjevernoj Karolini (SAD), koji 

je bio najuspješniji agro-amerikanski poduzetnik u SAD-u na početku 20. 

stoljeća27. 

 Interesantan je i primjer Finske koja ima izraženu poduzetničku kulturu. 

Naime, u ovoj zemlji čak postoji i Fondacija za spomenike poduzetnicima, 

a ova zemlja obilježava i Dan finskih poduzetnika. U samom Helsinkiju 

postoji impozantan Spomenik poduzetnicima podignut 2006. godine28, a 

u toku 2020. godine na nekoliko trgova ovog grada privremeno je bio 

postavljen i Spomenik samozaposleniku koji prikazuje tri mala samostalna 

poduzetnika tj. samozaposlenika29.   

Također, lokalne zajednice, u pravilu, sve imaju neke vidove nagrada, 

plaketa i posebnih priznanja koje odaju važnim sugrađanima. U pravilu, to 

su osobe koje ostvare neki politički, naučni, humanitarni ili sportski 

podvig ili iskorak.  

To je svakako važno i pohvalno, ali rijetko kada u propisivanju uslova za 

takva priznanja neko pomisli na priznanje poduzetnicima koji su npr. 

                                                           
27 Ossowski, Yaël. 2020. "We Need Statues Of Cultural Icons And Entrepreneurs, 
Not Politicians And Generals". Devolution Review. 
https://www.devolutionreview.com/we-need-statues-of-cultural-icons-and-
entrepreneurs-not-politicians-and-generals/. 

28 Grad Helsinki. 2020. "Yrittäjäveistos / Entrepreneurs Monument". 
https://hel.fi/helsinki/en/administration/participate/contact/search-
address/toimipistekuvaus?id=23436. 

29 Yrittajat.Fi.  2020. "Uusi Työ -Toimialajärjestö Haluaa Nostaa Kevytyrittäjien 
Asemaa Yhteiskunnassa – Kansalaistorille Nousi Väliaikainen Patsas Itsenäisille 
Yrittäjille". https://www.yrittajat.fi/uutiset/637930-uusi-tyo-toimialajarjesto-
haluaa-nostaa-kevytyrittajien-asemaa-yhteiskunnassa#7f423587. 

otvorili najveći broj novih radnih mjesta u protekloj godini ili 

poduzetnicima koji su dali najveći doprinos lokalnoj zajednici kroz 

projekte društveno odgovornog poduzetništva ili na neki drugi način 

doprinjeli lokalnoj zajednici kroz svoje odgovorno i uspješno poslovanje. 

Primjere takvih nagrada lokalnim poduzetnicima možemo pronaći u 

zemljama za koje smatramo da imaju razvijenu poduzetničku kulturu30.  

To su sve elementi koji su izrazito važni za kreiranje poticajnog 

poduzetničkog ekosistema. Naši ljudski resursi su ograničeni i trebamo se 

zapitati da li želimo kreirati takvu lokalnu poduzetničku kulturu koja će 

potaknuti najbolje među nama da se, pored sporta, umjetnosti, nauke i 

politike, možda požele baviti i poduzetništvom i na taj način korištenjem 

svojih sposobnosti stvore nova radna mjesta i podignu standard života u 

našoj lokalnoj zajednici. 

Pomoć lokalne zajednice kroz stvaranje sistema podrške poduzetništvu tj. 

posredstvom institucija za podršku poduzetništvu je jedan od najvažnijih 

elemenata u nizu prijedloga razvoja poticajnog poduzetničkog 

ekosistema. Ne samo zato što se na taj način upotpunjuje sistem podrške 

poduzetnicima, nego i zato što kreiranjem poduzetničkih centara, 

inkubatora, akceleratora, tehnoloških parkova, klastera, itd. kreiramo i 

važan mehanizam za realizaciju ili pomoć pri realizaciji svih gore 

navedenih elemenata stvaranja poticajnog poduzetničkog ekosistema. 

                                                           
30 City Of Ryde. 2020. "Northern Districts Local Business Awards". 
https://www.ryde.nsw.gov.au/Business-and-Development/Business-Economic-
Development/Northern-Districts-Local-Business-Awards. 

Zato ćemo ove institucije i kreiranje sistema podrške tretirati u zasebnom 

poglavlju. 

 

INSTITUCIJE ZA PODRŠKU PODUZETNIŠTVU 

 

Osnivanje i djelovanje insitucija za podršku 
poduzetništvu 

 

Različiti načini podrške navedeni u ovom dokumentu, kao i čitav niz 

drugih programa i vidova podrške poduzetništvu, može se realizovati kroz 

institucije za podršku poduzetništvu, što predstavlja i najkonkretniji 

doprinos lokalne zajednice u stvaranju sistema podrške. Institucije za 

podršku poduzetništvu možemo definirati kao subjekte usmjerene na 

stvaranje kvalitetnog, korisnički orijentisanog poduzetničkog okruženja 

koji provode programe usmjerene na razvoj poduzetništva. U našoj zemlji 

ove institucije nisu posebno kvalifikovane zakonski, u Republici Srpskoj 

djelimično ih tretira ih Zakon o razvoju malih i srednjih preduzeća31, dok 

je u FBiH u parlamentarnoj proceduri Nacrt zakona o poduzetničkoj 

infrastrukturi32.  

                                                           
31 Skupština RS. 2019. “Zakon o razvoju malih i srednjih preduzeća”. 
https://www.paragraf.ba/propisi/republika-srpska/zakon-o-razvoju-malih-i-
srednjih-preduzeca.html 

32 Vlada FBiH. 2020. “Nacrt zakona o poduzetničkoj infrastrukturi u Federaciji 
Bosne i Hercegovine”. https://www.javnarasprava.ba/fbih/Zakon/1581 

U  susjednoj Republici Hrvatskoj postoji Zakon o unapređenju 

poduzetničke infrastrukture33 kojim se one definiraju. Među institucije za 

podršku poduzetništvu spadaju razvojne agencije, poduzetnički centri, 

poduzetnički inkubatori, poduzetnički akceleratori, tehnološki parkovi, 

inovacijski centri, klasteri, te druge slične institucije koje rade na 

razvijanju poduzetništva općenito ili određenih privrednih grana 

specifično. Njihov ključni cilj je je kreiranje poticajnog poduzetničkog 

ekosistema kroz jačanje konkurentnosti kompanija, razvoj tehničkih i 

drugih kapaciteta poduzetnika i poduzetničkih inicijativa, privlačenje 

investicija, kreiranje novih i podrška postojećim privrednim subjektima, 

povećanje zaposlenosti i broja kompanija, pomoć poduzetnicima za 

dolazak na međunarodno tržište, podrška inovacijama, unapređenje 

poduzetničkih znanja i vještina, i sl. 

Osnivač institucija za podršku poduzetništvu može biti lokalna zajednica 

ili neki drugi nivo vlasti, kao i bilo koje pravno ili fizičko lice, uključujući 

privatne kompanije, udruženja i fondacije, komore, univerzitete i druga 

pravna lica koja, u skladu sa zakonima, imaju pravo na osnivanje drugih 

pravnih subjekata. Također, moguće je i često se dešava, da više različitih 

pravnih subjekata iz javnog sektora, privatnog sektora, ili u kombinaciji 

javnog i privatnog sektora, zajednički oforme neku instituciju za podršku 

poduzetništvu. 

                                                           
33 Hrvatski sabor. 2018. “Zakon o unapređenju poduzetničke infrastrukture”. 
https://www.zakon.hr/z/652/Zakon-o-unapre%C4%91enju-
poduzetni%C4%8Dke-infrastrukture 

Obzirom da naša zemlja ne tretira zakonski institucije za podršku 

poduzetništvu, pravno ih je moguće formirati u nekoliko zakonski 

priznatih oblika, odnosno kao javno preduzeće, društvo ograničene 

odgovornosti, dioničko društvo, ustanovu ili čak kao nevladinu 

organizaciju. Sve u ovisnosti od zakonskih mogućnosti i preferencija 

osnivača. Kada govorimo o lokalnoj zajednici kao samostalnom osnivaču 

ili jednom od osnivača to može biti ustanova, društvo ograničene 

odgovornosti ili dioničko društvo. Ukoliko se lokalna zajednica opredijeli 

za osnivanje preduzeća čiji je natpolovični vlasnik, onda se preduzeće 

smatra javnim preduzećem i podliježe zakonima kojima se tretiraju javna 

preduzeća, bez obzira da li se radi o dioničkom društvu ili društvu 

ograničene odgovornosti34. Ako se lokalna zajednica opredijeli za manje 

popularnu opciju osnivanja institucije za podršku poduzetništvu u formi 

javne ustanove, onda se primjenjuje Uredba sa zakonskom snagom o 

ustanovama BiH35 ili neki posebni entitetski ili kantonalni zakon o 

ustanovama, ukoliko takav postoji za administrativnu jedinicu kojoj 

lokalna zajednica pripada. 

Lokalna zajednica pravno može osnovati i preduzeće sa odabranim 

privatnim partnerima u kojem neće biti većinski vlasnik, odnosno moguće 

je da osnuje preduzeće koje neće spadati u red javnih preduzeća i 

podlijegati obavezama propisanim javnim preduzećima, nego će biti 

                                                           
34 Parlament FBiH. 2005. “Zakon o javnim preduzećima FBiH”. https://advokat-
prnjavorac.com/zakoni/Zakon-o-javnim-preduzecima-u-Federaciji-BiH.pdf 

35 Predsjedništvo Republike Bosne i Hercegovine. 1993. “Uredba sa zakonskom 
snagom o ustanovama”. https://mon.ks.gov.ba/node/364 

tretirano zakonom o javno-privatnom partnerstvu relevantnom za 

teritoriju na kojoj se lokalna zajednica nalazi. U BiH postoji više zakona o 

javno-privatnom partnerstvu, RS ima vlastiti zakon, Distrikt Brčko svoj 

zakon, a u FBiH svaki kanton ima svoj zakon o javno-privatnom 

partnerstvu. Ukoliko se, npr. radi o lokalnoj zajednici u Kantonu Sarajevo, 

ovo preduzeće bi imalo karakteristiku statusnog javno-privatnog 

partnerstva. Na ovo, zajedničko, preduzeće primjenjivale bi se odredbe 

Zakona o privrednim društvima FBiH i drugih zakona koji se odnose na 

rad privrednih društava, kao i odredbe ugovora o ortaštvu, gdje bi se 

definisali odnosi između lokalne zajednice i drugih privatnih osnivača 

zajedničkog preduzeća. Za osnivanje bilo kakvog preduzeća lokalne 

zajednice neophodno je odobrenje gradskog ili općinskog vijeća36. Pravo 

lokalne zajednice na osnivanje preduzeća regulisano je i entitetskim 

zakonima o lokalnoj samoupravi. 

 

Primjeri insitucija za podršku poduzetništvu u BiH 

 

Radi lakšeg shvatanja njihove prirode i rada, ovdje ćemo navesti nekoliko 

primjera institucija za podršku poduzetništvu koje trenutno postoje u BiH. 

Industrijske zone spadaju u poduzetničku infrastrukturu ali se ne ubrajaju 

u institucije za podršku poduzetništvu.  

                                                           
36 Skupština Kantona Sarajevo. 2017. “Zakon o javno-privatnom partnerstvu”. 
https://www.paragraf.ba/propisi/kantona-sarajevo/zakon-o-javno-privatnom-
partnerstvu.html 

Prema podacima raspoloživim na internetu, u BiH trenutno postoji 78 

institucija za podršku poduzetništvu, među kojima je najviše razvojnih 

agencija. U FBiH je 2018. godine bilo 45 institucija za podršku 

poduzetništvu od čega 11 poduzetničkih inkubatora, 15 poduzetničkih 

centara i 14 razvojnih agencija37. Vlada Brčko Distrikta je također osnivač 

jedne razvojne agencije koja je trenutno u stečaju38. u Republici Srpskoj 

imamo 32 institucije za podršku poduzetništvu od čega 10 klastera i 8 

poduzetničkih inkubatora39,  kao i 14 razvojnih agencija40. Iako često nose 

isti naziv, nerijetko rade različite poslove,  neki su aktivniji i više okrenuti 

konkretnoj pomoći preduzetnicima, dok su druge više okrenute 

statističkim i strateškim poslovima, a manje konkretnoj operativnoj 

podršci razvoju poduzetništva. 

Jedna od razvojnih agencija je „TRA“ d.o.o. Tešanj, tešanjska razvojna 

agencija, osnovana s ciljem da radi na izgradnji imidža konkurentne 

lokalne zajednice, općine Tešanj kao sredine poslovne izvrsnosti. Djeluje 

                                                           
37 Manager.Ba. 2018. “U FBiH postoji oko 110 poslovnih zona od kojih 15 nisu 
aktivne”. 

https://manager.ba/vijesti/u-fbih-postoji-oko-110-poslovnih-zona-od-kojih-15-
nisu-aktivne. 

38 Akta.ba. 2020. “Razvojna agencija Brčko distrikta BiH - u stečaju”. 
https://www.akta.ba/Firma/razvojna-agencija-brcko-distrikta-bih-u-
stecaju/212677 

39 Poduzetnički portal RS. 2020. “Centri za razvoj”. 
http://www.preduzetnickiportalsrpske.net/centri-za-podrsku/?lang=bs 

40 IRBRS. 2020. “Razvojne agencije u Republici Srpskoj”. 
http://www.irbrs.org/azuro3/a3/?id=487 

na ispunjavanju ciljeva sadržanih u Strategiji razvoja općine Tešanj i 

zadatak joj je da potiče ekonomski, društveni i okolinski pametan uključiv 

i održiv razvoj41.  

TRA u svom djelovanju fokusira se na projektni menadžment i privlačenje 

stranih i domaćih investicija; izradu i održavanje baza podataka, analiza, 

studija i statističkih pokazatelja; javno-privatni dijalog; promociju 

provrednih potencijala; poticaj izvoza; obuku i obrazovanje; ruralni razvoj 

i poljoprivredu; zaštitu okoliša i čistiju proizvodnju; kao i na unaprjeđenje 

energetske efikasnosti42. 

Zeničku razvojnu agenciju ZEDA je osnovao Grad Zenica, a primjer je 

razvojne agencije koja nudi raznovrsne usluge i objedinjuje mnogo 

različitih institucija za podršku poduzetništvu pod jednim krovom. ZEDA 

upravlja Poslovnom zonom Zenica 1, ima svoj Biznis inkubator Zenica - 

BiZ, vlasiti Centar za poduzetnike i investitore, Impulsni kreativni centar 

ICC kao vrstu centra za inovacije, posjeduje svoj TechnoPark, upravlja 

Laboratorijom za testiranje sigurnosti proizvoda LIND i nudi usluge 

upravljanja projektima. Samo u navedenu laboratoriju Grad Zenica je 

uložio više od milion KM, a u inkubatoru BiZ djeluje 30 kompanija sa više 

                                                           
41 Općina Tešanj. 2020. “Javna preduzeća i ustanove”. https://opcina-
tesanj.ba/uprava/javna-preduzeca-i-ustanove/ 

42 Agencija za razvoj Općine Tešanj - TRA. 2020. 
http://www.tra.ba/sections/118-O-nama 

od 200 zaposlenih osoba, a proces inkubacije je od osnivanja do danas 

prošlo više od 100 kompanija43. 

Agencija za razvoj malih i srednjih preduzeća Trebinje je osnovana 2005. 

godine, a primjer je institucije za podršku poduzetništvu koja nije 

registrovana kao preduzeće nego kao javna ustanova. Osnovana je s 

ciljem pružanja podrške građanima koji žele da pokrenu vlastiti biznis i 

pružanja podrške postojećim kompanijama. U svojim aktivnostima više se 

posvećuje uslugama za potrebe Grada Trebinja poput izrade analiza i 

sudjelovanja u izradama strategija i politika razvoja malog i srednjeg 

poduzetništva. Kada je riječ o uslugama koje pruža poduzetnicima 

direktno tu su usluge poslovnog i finansijskog savjetovanja, pravnog 

savjetovanja i tehničke podrške i obuke44. 

Intera, tehnološki park u Mostaru, je institucija za podršku poduzetništvu 

koja djeluje kao nevladina organizacija. Među svojim uslugama, osim 

poslovnih prostora, obuka i edukacija, nudi i besplatne tromjesečne 

programe inkubacije kao i pomoć pri dolasku do grantova za pokretanje 

poduzetničke inicijative. Intera također nudi i pomoć pri 

internacionalizaciji poslovanja, ali i društveno odgovorne vidove podrške 

kao što je podrška usmjerena razvoju ženskog poduzetništva45. 

                                                           
43 Zenička razvojna agencija - ZEDA. 2020. https://zeda.ba/m-o_agenciji/ 

44 Agencija za razvoj malih i srednjih preduzeća Opštine Trebinje. 2020. 
https://msptb.net/?page_id=35 

45 INTERA tehnološki park. 2020. https://www.intera.ba/o-nama 

Privredna komora Kantona Sarajevo osnovala je i vlastiti poslovni 

inkubator u kom nudi besplatnu upotrebu prostorija i dodatnu podršku. 

Ovaj inkubator nije registrovan kao zasebno pravno lice, nego djeluje kao 

ogranak Privredne komore KS, a njegov rad podržava Kanton Sarajevo46. 

Obzirom da je tek počeo sa radom još uvijek nemamo adekvatne podatke 

o uspjehu ovog inkubatora, ali je zanimljiv primjer zbog administrativno-

pravnog načina na koji je formiran i funkcioniše. 

Primjer poslovnog inkubatora, čiji je osnivač obrazovna institucija, 

nalazimo u Istočnom Sarajevu, gdje je Ekonomski fakultet Pale osnova 

Studentski preduzetnički inkubator početkom 2019. godine. Inkubator 

obavlja djelatnost u svrhu podrške studentima, diplomcima Ekonomskog 

fakulteta i Univerziteta u Istočnom Sarajevu pri razvoju poslovnih ideja i 

registraciji poduzetničkih aktivnosti. Pruža usluge besplatnog 

kancelarijskog prostora sa pokrivenim režijskim troškovima, kao i usluge 

konsaltinga i posredovanja u obezbjeđivanju sredstava za započinjanje 

poduzetničke aktivnosti. Nude obuku o načinu formulisanja poslovne 

ideje, pisanja biznis plana i pomoć pri obezbjeđivanju finansijskih 

sredstava za pokretanje vlastitog biznisa47. 

                                                           
46 Privredna komora Kantona Sarajevo. 2019. “Poslovni inkubator i co-working 
space u Komori”. https://pksa.ba/poslovni-inkubator-i-co-working-space-u-
komori/ 

47 Princip News. 2019. "Studentski preduzetnički inkubator daje rezultate”. 
https://www.princip.news/vijesti/istocno-sarajevo/studentski-preduzetnicki-
inkubator-daje-rezultate. 

Inovacioni centar Banja Luka ICBL primjer je insitucije za podršku 

poduzetništvu čiji su osnivači grupa javnih institucija i ustanova. 

Zajednički su ga osnovali Ministarstvo nauke i tehnologije RS, Grad Banja 

Luka, Univerzitet u Banjoj Luci, Univerzitet u Istočnom Sarajevu i 

Republička agencija za razvoj malih i srednjih preduzeća. ICBL djeluje kao 

kombinovani centar za podršku i razvoj poduzetništva s fokusom na 

kompanije sposobne da širokom tržištu ponude napredna komercijalna 

rješenja. Korisnicima nude profesionalno savjetovanje, poslovnu 

inkubaciju i usluge stručnog usavršavanja. U programima inkubacije nude 

predinkubaciju, inkubaciju i virtuelnu inkubaciju. Programi inkubacije 

pored savjetovanja i međunarodnog uvezivanja uključuju i korištenje 

poslovnih prostora po povlaštenim uslovima. 

Interesantnu formu inkubatora pokrenula je i Fondacija Mozaik sa 

fokusom na inkubaciju firmi koje rade na temelju društvenog  tj. 

socijalnog poduzetništva. Inkubaciju nude mladima od 17 do 35 godina u 

radnoj fazi razvoja biznisa. Poslovne ideje mogu doći iz bilo kog sektora, 

važno je samo da pokažu održivost i da se zasnivaju na društvenom 

poduzetništvu. Plan je da do 2022. godine podršku ovog poduzetničkog 

inkubatora dobije 125 društava sa ograničenom odgovornošću i dodatnih 

125 mikro preduzeća poput obrta ili poljoprivrednih gazdinstava. 

Primjere institucija za podršku poduzetništvu u privatnom vlasništvu još 

uvijek je malo u BiH, mada je trend u svijetu nešto drugačiji. Sarajevska IT 

kompanija Symphony na Trebeviću završava izgradnju novog objekta u 

koji će prebaciti vlastite kancelarije, ali najavljeno je da će objekat 

funkcionisati kao tehnološki park48 što još treba da vidimo i što bi sigurno 

bilo važno za razvoj IT poduzetničkog ekosistema u Sarajevu. IT sektor 

generalno prednjači u ovoj oblasti, brže i bolje prati svjetske trendove u 

razvoju poduzetništva, a BIT alijansa je kao savez IT kompanija u saradnji 

sa Kantonom Sarajevo i Općinom Centar Sarajevo najavila izgradnju 

tehnološkog parka na Šipu. 

Analizom nekoliko različitih institucija za podršku poduzetništvu koje su 

aktivne u Bosni i Hercegovini uviđamo da postoje različiti pristupi u 

načinu rada, ali i u administrativno-pravnoj formi i osnovama na kojima 

djeluju. Usvajanje novih zakona o poduzetničkoj infrastrukturi moglo bi 

uvesti malo više jasnoće ovu oblast, ali različitost nije nužno slabost, 

naprotiv, pokazuje da se pred donosiocima odluka u lokalnim 

zajednicama zapravo nalazi čitava lepeza mogućnosti kako da u svojim 

gradovima i općinama osnuju institucije za podršku poduzetništvu i to na 

način koji najviše odgovara upravo toj lokalnoj zajednici. Uočavamo i da 

se lokalne zajednice, vjerovatno zbog praktičnosti, uglavnom opredjeljuju 

za jedan pravni subjekt pod čijim krovom se u vidu zasebnih programa i 

projekata razvijaju različite insititucije za podršku poduzetništvu. Tako 

razvojne agencije u svom sastanu često imaju i inkubatore, akceleratore, 

inovacijske centre, itd.  

                                                           
48IT Base. 2020. “Radovi pri kraju — Symphony uskoro u novom domu na 
Trebeviću”. https://itbase.ba/vijesti/radovi-pri-kraju-symphony-uskoro-u-
novom-na-trebevicu/1601. 

Još jedna stvar koju primjećujemo je da unatoč priličnom broju institucija 

za podršku poduzetništvu, izostaju zvučniji uspjesi koji bi dali značajnije 

državne, regionalne ili međunarodne rezultate, što nam ukazuje na veliki 

prostor za napredak. Zbog toga ćemo analizirati i nekoliko primjera 

institucija za podršku poduzetništvu u regionu. 

 

Primjeri institucija za podršku poduzetništvu u 

regionu 

 

U regionu postoji više primjera institucija za podršku poduzetništvu od 

kojih se svakako može dosta toga naučiti. 

Možda i najzvučnija institucija za podršku poduzetništvu u regionu je 

ZICER - Zagrebački inovacijski centar49. Ova institucija djeluje još od 1994. 

godine, kada je započela svoje djelovanje kao tehnološki park kompanije 

Končar d.d. Od tada do danas doživjela je mnoštvo transformacija, ali 

upravo je to jedan od uslova uspješnosti ove institucije, činjenica da se 

uspješno prilagođavala i odgovorila izazovu ubrazne transformacije 

svijeta poduzetništva.  

Danas je ZICER primjer krovnog pravnog lica koje u svom okrilju ima 

mnoštvo institucija za podršku poduzetništvu u formi zasebnih poslovnih 

jedinica. Grad Zagreb je osnivač i vlasnik ZICER-a. U svom okrilju ZICER 

                                                           
49 Zagrebački inovacijski centar. 2020. https://www.zicer.hr/O-nama 

ima Startup Factory kao kompleksan predinkubacijski program. Tu je i 

Plavi ured kao poduzetnički centar ili biznis centar koji je dodirna tačka 

kreatora privrednih politika, mjera za podršku poduzetništvu i korisnika 

tih mjera. U Plavom uredu provode se savjetovanja poduzetnika, 

edukacije, implementiraju se programi podrške i potiče se podizanje 

poduzetničke kulture u Zagrebu. Sve usluge Plavog ureda finansira Grad 

Zagreb i potpuno su besplatne.  

ZICER također organizuje i važne događaje za umrežavanje poduzetnika 

sa drugim poduzetnicima, stručnjacima i investitorima, među kojima se 

ističu Zagreb Connect i Zagreb Forum. ZICER je uložio i značajna sredstva 

u posebne centre koji su stavljeni na raspolaganje privrednoj i 

akademskoj zajednici, a to su: Centar za razvoj sučelja, Centar za 3D 

modeliranje, Centar za digitalnu forenziku, Centar za elektroniku, Centar 

za tehnologiju zaštite okoliša, Centar za drvnu industriju, Centar za 

Internet of Things, te drvno-metalska radionica.  

Ovi centri opremljeni su savremenim i svim neophodnim tehnološkim 

pomagalima, alatima i uređajima, a na dispoziciji su za korištenje svima, 

što naročito znači poduzetnicima koji još nemaju novac da sebi priušte 

vlastitu tehnologiju, te svoje ideje mogu realizovati upravo u ovim 

centrima. 

Naravno, ZICER nudi i uslugu inkubacije koja obuhvata i uredske prostore, 

edukacije, mentorstvo, finansijsku podršku putem zajmova, pomoć pri 

umrežavanju i internacionalizaciji poslovanja, kao i inovativnu opremu za 

testiranje i razvoj proizvoda. U savremeno opremljenim coworking 

prostorima mogu računati i na upotrebu zajedničkih prostorija za 

sastanke, sala za prezentacije, itd. Nakon uspješno završenog programa 

inkubacije, ZICER nudi još i programe postinkubacije i akceleracije. ZICER 

također implementira i značajan broj programa za podršku poduzetništvu 

koje finansira Grad Zagreb. Posljednje međunarodno priznanje za ZICER 

stiglo je iz Izraela, zemlje poznate po jednom od najboljih svjetskih 

poduzetničkih ekosistema, gdje je ZICER svrstan među 10 najboljih 

svjetskih startup ekosistema50. 

Drugi primjer snažne institucije za podršku poduzetništvu je Naučno-

tehnološki park Beograd. Iako organizacijom manje kompleksan od ZICER-

a, ovaj tehnološki park također ima snažnu podršku osnivača među 

kojima se pored Grada Beograda nalaze i Univerzitet u Beogradu i Vlada 

Republike Srbije51. Nastoje spojiti nauku i privredu te biti tehnološko 

središte grada. U svom sastavu ima Poslovno-tehnološki inkubator 

tehničkih fakulteta, kao i Fond za inovacionu djelatnost. Kompanijama 

koje počnu djelovati i djeluju u okviru NTP-a nude se administrativno-

pravne usluge, mentorstvo, povezivanje sa talentovanim studentima, 

treninzi, savjetovanja, umrežavanja, marketing i promocija, te podrška u 

pristupu finansijama. U okviru NTP-a također postoji i 3D laboratorija. 

                                                           
50 Jurman, Hrvoje. 2020. “Izrael svrstao ZICER među najbolje svjetske 
inovacijske ekosustave”. Zimo.dnevnik.hr. 
https://zimo.dnevnik.hr/clanak/izrael-svrstao-zicer-medju-najbolje-svjetske-
inovacijske-ekosustave---623305.html 

51 Naučno-tehnološki park Beograd. 2020. https://ntpark.rs/o-nama/#o-ntp 

Pored poslovnih prostora, coworking prostora, konferencijskih sala i sala 

za sastanke, u okviru NTP-a postoje i zone za relaksaciju i teretana. NTP, 

također, u saradnji sa brojnim međunarodnim partnerima provodi i druge 

programe podrške poduzetništvu. U svom okrilju ima više od 60 

startupova i rastućih kompanija sa preko 450 zaposlenih osoba. Radi se o 

kompanijama koje razvijaju proizvode i usluge iz oblasti IT-a, biomedicine, 

zaštite životne sredine, energetske efikasnosti, poljoprivrede i prehrane, 

robotike i drugih oblasti, a zajednički sadržilac svih kompanija je 

oslanjanje na savremene tehnologije. 

Poslovni inkubator Novi Sad je još jedan od pozitivnih regionalnih 

primjera52. Za razliku od ZICER-a i NTP-a, Poslovni inkubator Novi Sad radi 

isključivo inkubaciju. Sa 18 kancelarija i dodatnim coworking prostorom 

svojim korisnicima pruža administrativne, knjigovodstvene, usluge 

konsaltinga, mentorstvo, obuke, pomoć u pristupu izvorima finansiranja i 

pomoć kod marketinga i promocije proizvoda. Poslovni inkubator  Novi 

Sad u saradnji sa partnerima provodi i druge značajne projekte za 

podršku poduzetnicima. Njihov fokus je na kompanije i proizvode 

zasnovane na znanju i novim tehnologijama. Osnivači su Grad Novi Sad, 

Razvojna agencija Vojvodine, Javno komunalno preduzeće “Informatika” 

Novi Sad i Fakultet tehničkih nauka Univerziteta u Novom Sadu. 

 

 

                                                           
52 Poslovni inkubator Novi Sad. 2020. http://inkubator.biz/rs/o-nama/ 

Aktivnosti institucija za podršku poduzetništvu 

 

Brojni su načini koje smo u ovoj politici spomenuli na koje institucije za 

podršku poduzetništvu mogu pomoći poduzetnicima i onima koji žele biti 

poduzetnici. Probat ćemo, međutim, još jednom plastično sumirati šta to 

sve ove institucije mogu raditi. Kao što je vidljivo iz primjera koje smo 

naveli, i kod nas i u regionu, nazivi institucija ne definiraju uvijek jasne 

razlike, nerijetko dolazi do blenda različitih programa i usluga, što uopšte 

nije negativno, nego naprotiv ukazuje na neophodnu fleksibilnost kako bi 

se usluge institucija prilagodile prirodi lokalne privrede i potrebama 

lokalnog poduzetničkog ekosistema. Stoga ćemo pojasniti ukratko 

programe i načine djelovanja. 

Na prvom mjestu tu su poduzetnički centri u kojima poduzetnici mogu 

dobiti administrativnu podršku, računovodstvenu podršku, pravnu 

pomoć, pomoć kod prolaska kroz različite procedure na koje ih država 

obavezuje, savjetovanje i podršku za procese vezane za poreze, itd. 

Poduzetnički centri često na sebe preuzmu i ulogu podrške u educiranju 

poduzetnika, pomoć pri internacionalizaciji poslovanja i umrežavanju, kao 

i pomoć kod pronalaska adekvatnih kadrova i pomoć kod uvezivanja sa 

potencijalnim investitorima ili ispomoć i podsticaj za prijavljivanje 

poduzetnika na različite pozive dodjele grant sredstava i drugih sredstava.  

Poduzetnički centri su nerijetko i implementatori raznih poticajnih 

politika i programa lokalne zajednice. Ovo su također institucije koje 

potiču umrežavanje i uvezivanje poduzetnika i buđenje poduzetničke 

kulture, a njihov rad nije usmjeren na neke direktne korisnike kao u 

inkubatorima, nego su okrenuti svim poduzetnicima u lokalnoj zajednici. 

Oni, također, služe i kao kontakt tačke za nove investitore. 

Poduzetnički inkubatori treba da provode programe inkubacije kroz koje 

se malim i mikro preduzećima, a naročito novim poduzetnicima, kroz 

mentorstvo i druge vidove podrške omogućava da razviju preduzeće u 

periodu kada je ono najranjivije, odnosno na samom početku. Inkubatori 

provode i programe predinkubacije odnosno zajedno grade biznis 

planove i pomažu za postavljanje zdravih temelja novih poduzetničkih 

inicijativa.  

U programima inkubacije, inkubatori nude set usluga korisnicima koji 

podrazumijeva poslovni prostor tj. posebne kancelarije ili radne stolove u 

zajedničkim velikim coworking prostorima, kao i upotrebu sala za 

sastanke, konferencijskih sala i drugih zajedničkih prostorija poput 

kuhinje, toaleta, prostora za odmor, i sl. Na taj način nove poduzetničke 

inicijative i novi poduzetnici mogu da za ispodprosječnu cijenu ili čak 

besplatno dobiju adekvatne radne prostorije i ne moraju da brinu o 

pitanjima režija, čišćenja i održavanja itd. Prednost je i u tome što u 

kontaktu sa potencijalnim klijentima djeluju ozbiljnije, ali i u činjenici da 

se lakše mogu uvezati sa drugim poduzetnicima u koji tek počinju.  

Pored prostornih usluga inkubatori daju i usluge mentorstva iskusnih 

poduzetnika kako bi uputili i usmjerili nove poduzetnike i pomogli im da 

ne prave učestale greške. Također daju i administrativne, 

računovodstvene, pravne, marketinške i druge slične usluge važne za 

nova preduzeća. Cilj je da se poduzetnik usmjeri isključivo na realizaciju 

svoje poduzetničke ideje, da se oslobodi drugih poslova koji crpe vrijeme i 

energiju, te da štedi resurse i novac ulaže u svoj proizvod. Inkubatori 

pomažu i kod pronalaska potencijalnih investitora, internacionalizacije 

projekata, uvezivanja sa potencijalnim naučnim i poslovnim saradnicima i 

daju druge vrste podrške u ovisnosti od kapaciteta inkubatora.  

Oni su nekada opći poduzetnički inkubatori, a nekada specifično vezani za 

neku granu privrede. Često nude i specijalizirane laboratorije, radionice ili 

centre u kojima korisnici inkubatora na raspolaganju imaju tehnologiju, 

mašine i drugu opremu koju kao nova preduzeća ne bi mogli sebi 

priuštiti, a koja je od vitalne važnosti za uspjeh poduzetničke ideje.  

Inkubatori su specifični po tome što ne pomažu svim poduzetnicima, 

nego samo onima koje prihvate u programe inkubacije. Inkubatori ne 

rade uvijek sa preduzećima fizički prisutnim u prostorima inkubatora, u 

posljednje vrijeme brojni inkubatori razvijaju i programe podrške na 

daljinu zahvaljujući online tehnologijama. 

Poduzetnici se u inkubatorima obavezuju da će sarađivati, a programi 

inkubacije su vremenski ograničeni i uvijek postoji mogućnost da se 

prekinu ako stručno rukovodstvo inkubatora ocijeni da preduzeće u 

inkubaciji na realizira zajednički kreirani plan razvoja i ako postavljeni 

indikatori pokažu da preduzeće gubi utrku s vremenom i nije u 

mogućnosti da dostigne planirani nivo samoodrživosti. Nije rijetkost ni to 

da u inkubatorima preduzeće pivotira, odnosno promijeni pravac razvoja, 

djelovanja i ciljnu populaciju jer se u tom inicijalnom periodu razvoja 

možda ukaže bolja prilika ili bolji put za razvoj od onog inicijalno 

planiranog biznis planom. Neki programi inkubacije nude punu podršku 

na određeni period, a nekada se prave programi koji funkcionišu na 

postepenom umanjenju podrške.  

Poduzetnički akceleratori su još jedan vid podrške poduzetnicima. Veoma 

često u praksi dolazi do zabune u razumijevanju razlike između 

inkubatora i akceleratora. Inkubator i akcelerator dijele određene 

zajedničke osobine, odnosno i jedni i drugi omogućavaju mentorstvo, 

podršku i konsultacije, međutim razlike postoje i ogledaju se u nekoliko 

elemenata među kojima je ključno pitanje u kom stadiju se projekat 

nalazi.  

Inkubatori su više posvećeni projektima u njihovom početnom stadiju, 

dok se akceleratori više orijentišu ka unapreeđenju već etabliranih 

projekata. U toku predinkubacije razvija se poslovna ideja, pravi se biznis 

plan, identifikuju se ključni partneri i potencijalni klijenti. U inkubaciji 

preduzeće se dobiva osnovne obrise, pravi prve korake, prave se 

prototipi i prve verzije proizvoda i usluga, testiraju se proizvodi i prave 

prvi kontakti sa tržištem i traže se partneri, te se proizvod razvija do 

stadija minimalne održivosti. Akceleratori su, s druge strane, fokusirani na 

projekte, firme ili proizvode koji su već u stanju minimalne održivosti. 

Proces akceleracije fokusiran je na projekte koji imaju skalabilnost 

odnosno potencijal da ubrzano rastu i razvijaju se, pomažu u pronalasku 

investitora, podržavaju i pomažu otklanjanje problema koji sprečavaju 

brzi razvoj, te prate projekat dok ne uđe u fazu rasta.  



 
 
 

57 

Ukoliko u određenom periodu projekti ne uspiju biti samoodrživi i ne 

uspijevaju pronaći svoje mjesto na tržištu, bivaju odbačeni i prestaju biti 

dijelom programa akceleratora. To ne znači da te firme neće uspjeti ili da 

moraju da se gase, njihova dalja sudbina ovisi od njihovih vlasnika, ali 

znači da ti programi inkubacije ili akceleracije nisu bili pogodni za tu 

specifičnu firmu i da je njihovo daljnje trošenje resursa inkubatora ili 

akceleratora nepotrebno i kontraproduktivno. O kom periodu se radi, te 

šta će biti indikatori uspješnosti ovisi od samog programa inkubacije ili 

akceleracije, te od toga na koji način je projekat prihvaćen i pod kojim 

uslovima. 

Generalno u inkubatorima se projektu daje više vremena, obzirom da se 

radi o osjetljivoj i ranoj fazi razvoja, dok su akceleratori mnogo striktniji sa 

vremenom i periodom u kom se očekuje rezultat obzirom da je proizvod 

u fazu akceleracije ušao u svojoj konačnoj formi i da dalje promjene nisu 

suštinske, odnosno da akceleracija dolazi u periodu kada već vladaju 

nemilosrdni uzusi otvorenog tržišta. Programi akceleracije, također, traju 

kraće od inkubacije, obično od 3 do 6 mjeseci. Nije rijetkost da ista 

institucija za podršku poduzetništvu, tj. poduzetnički inkubator nudi 

ujedno i programe predinkubacije, programe inkubacije, ali i programe 

akceleracije. 

Inovacijski centri pomažu u razvoju sofisticiranih proizvoda i usluga, 

spajaju naučna i privredna znanja, te kreiraju okruženje koje potiče 

inovacije. Osim što uvezuju univerzitete, postojeće poduzetnike i 

inovatore, oni također daju značajnu pomoć i za tehnički razvoj inovacija, 

posjeduju neophodne tehničke i tehnološke uslove i sami su po sebi 

svojevrsne poduzetničke laboratorije. Također, od inovacijskih centara se 

očekuje i pravna podrška kod zaštite autorskih prava i patentiranja, kao i 

kod plasiranja tih patenata na tržište. Sličnu ulogu imaju i centri 

kompetencije, centri izvrsnosti, itd. Ovi centri, također, svoje usluge 

mogu nuditi na komercijalnoj osnovi već etabliranim kompanijama koje 

žele da unaprijede svoje poslovanje kroz određene inovacije. 

Tehnološki parkovi su zasebne cjeline koje fizički okupljaju veći broj 

kompanija iz istih ili sličnih grana privrede, ali i naučne institute s druge 

strane. Suštinski u tehnološkim parkovima boravi veći broj malih i 

srednjih preduzeća, kao i određeni broj naučnih instituta, inovacijskih 

centara, institucija koje se bave istraživanjima, i sl. Smisao je da fizičkim i 

poslovnim umrežavanjem ove komapnije, instituti i centri zajednički 

ostvaruju napredak zasnovan na novim znanjima i tehnologijama, a da pri 

tome vrše uštede ljudskih i materijalnih resursa koristeći neke zajedničke 

usluge koje im tehnološki park pruža, a koje nisu vezane za njihov osnovni 

biznis. 

Razvojne agencije rade na razvoju strateških dokumenata, prikupljanju i 

distribuciji neophodnih podataka i statističkih podataka, analiziranju i 

predlaganju različitih mjera kako lokalnoj zajednici tako i poduzetnicima. 

Poseban akcenat razvojne agencije mogu staviti na kreiranje dodatnih 

resursa u vidu važnih podataka i informacija za one sektore koji su od 

strateškog interesa za lokalnu zajednicu. Razvojne agencije trebaju 

djelovati proaktivno, a ne samo pasivno proizvoditi ove informacije, 

podatke i dokumente. Razvojne agencije uglavnom više nude stratešku 

podršku lokalnim vlastima i poduzetnicima, nego što omogućuju 

operativnu direktnu podršku poduzetnicima. Njihova uloga u stvaranju 

strateškog okvira, evidentiranju resursa i potencijala, kao i u privlačenju 

investitora je velika. Često su razvojne agencije te koje provode programe 

poticaja poduzetništvu. 

Klasteri okupljaju veći broj srodnih kompanija ili kompanija koje se 

međusobno nadovezuju, nastojeći da na taj način lakše pariraju velikim 

korporacijama na tržištu. Oni nisu samo mreža kompanija, nego su 

istovremeno i servis tim kompanijama. Lokalna zajednica može potaći i 

pomoći formiranje klastera kako bi lokalnim privrednicima, a pogotovo 

poduzetnicima u strateški bitnim granama privrede, omogućili 

umrežavanje, razmjenu znanja i iskustava, zajedničke nastupe na trećim 

tržištima i javnim pozivima, zajednička ulaganja u inovacije, umanjenje 

troškova kroz zajednički angažman trećih kompanija za obavljanje 

određenih poslova, i sl. Klasteri nemaju uslov fizičkog boravka na istom 

mjestu, njihovo povezivanje je na poslovnom nivou. Specifičnost klastera 

je i u tome što lokalna zajednica tu može imati tek potpornu ulogu, dok 

glavnu riječ moraju voditi poduzetnici, a od njihove volje za uvezivanjem 

ovisi postojanje i djelovanje klastera. 

Postoje, naravno, i druge institucije za podršku poduzetništvu, ali ovdje 

smo samo dali manji presjek najučestalijih institucija i onoga što one 

najčešće imaju u vlastitom opisu poslova. Kako smo rekli na početku i 

uočili na primjerima, praksa je da lokalne zajednice, zapravo, formiraju 

jedno pravno lice za podršku lokalnom poduzetništvu (ma kako se ona 

zvala), a onda u okviru te krovne institucije, kroz različite poslovne 

jedinice ili kroz različite programe, ponude poduzetnicima više usluga. 

Postojanje jedne takve efikasne institucije za podršku poduzetništvu u 

lokalnoj zajednici koja će vršiti i usluge poduzetničkih centara i inkubatora 

i razvojnih agencija, imati u svom sastavu centre za inovaciju, te u 

ovisnosti od prostorinih mogućnosti djelovati i kao tehnološki parkovi. 

Rad takvih institucija predstavlja veoma važnu odskočnu dasku i može 

polučiti značajne rezultate u razvoju poduzetničkog ekosistema. 

Pogotovo ako imamo na umu da i većina programa o kojima smo govorili, 

a kojima se unapređuje lokalni poduzetnički ekosistem, mogu kroz jednu 

takvu instituciju biti kanalisane i realizovane. 

 

PREPORUKE 

 

Ukoliko želite razviti i unaprijediti svoj lokalni poduzetnički ekosistem, 

prvi korak, kao i u svakom ozbiljnom poslu, je kvalitetna situaciona analiza 

postojećeg stanja i izrada studije kojom bi se pokazalo postojeće stanje, 

najveće slabosti, nedostajući faktori, prilike, itd. Zaključci ove situacione 

analize i studije trebaju biti inkorporirani u strateške dokumente ili 

polučiti novi strateški dokument o razvoju poduzetništva u lokalnoj 

zajednici.  

Kao dobar model pokazalo se formiranje jedne sveobuhvatne institucije 

za podršku poduzetništvu kroz koju se mogu kanalisati brojne aktivnosti i 

programi lokalne zajednice. Institucija koja kvalitetno radi može 

uspostaviti samoodrživi model kako bi dotacije iz lokalne zajednice 

koristile samo za dodatna unapređenja, a također imala bi kapacitet da 

privuče sredstva od međunarodnih organizacija, drugih nivoa vlasti, kao i 

različitih fondova usmjerenih na poticaje poduzetništvu.  

Ako takva institucija već postoji moguće ju je unaprijediti i proširiti, a u 

uslovima stalne transformacije tržišta uslovljene stalnim tehnološkim 

razvojem, važno je biti svjestan da se i podrške za podršku poduzetništvu 

moraju stalno transformisati i prilagođavati novim uslovima tržita i novim 

potrebama poduzetništva. Ova institucija u svom sastavu može imati više 

važnih poslovnih jedinica, kao što su centar za poduzetništvo i 

poduzetnički inkubator, a ako uslovi omogućavaju može formirati i 

tehnološki park, kao i posebne centre  izvrsnosti u saradnji sa 

visokoškolskim institucijama i privrednicima. Mogućnosti su brojne i ovise 

od preferencija lokalne zajednice i potreba ukazanih kroz strateške 

dokumente. Naravno, sve ove institucije se mogu kreirati i djelovati i 

zasebno ukoliko lokalna zajednica procijeni da će takav pristup polučiti 

boljim rezultatima. 

Donosimo i neke konkretne primjere elemenata razvoja poticajnog 

poduzetničkog ekosistema koje lokalna zajednica može provoditi kroz 

vlastitu instituciju ili institucije za podršku poduzetništvu ili na druge 

načine, naravno sve u zavisnosti od preporuka i ciljeva ustanovljenih 

strateškim dokumentima lokalne zajednice: 

 Pokretanje poslovnih foruma, sajmova, pomoć osnivaju udruženja 

privrednika i kreiranje sličnih platformi koje pomažu umrežavanje 

privrednika; 

 Uspostavljanje povoljnih uslova za dobivanje poslovnih prostora u 

vlasništvu lokalne zajednice ili prostora na pijacama i tržnicama, 

kao i posebnih kancelarija i zajedničkih prostora za rad u okviru 

inkubatora. Ove odluke se svakako odnose na nove poduzetnike, 

a moguće je i napraviti sistem postepenog umanjenja pogodnosti; 

 Potpisivanje sporazuma o saradnji među različitim lokalnim 

zajednicama kojima se omogućava reciprocitetno korištenje 

dogovorenih pogodnosti i proširuje tržište lokalnim 

poduzetnicima; 

 Lokalna zajednica može kreirati i posebne sporazume sa velikim 

kompanijama i velikim tržnim centrima, a sve u cilju unapređenja 

lokalnog poduzetništva i podrške lokalnim poduzetnicima; 

 Programi edukacije i pomoći poduzetnicima u plasiranju i 

promociji proizvoda i usluga na internetu, s posebnim fokusom na 

plasiranje proizvoda i usluga na međunarodno tržište; 

 Ciljano stipendiranje za razvoj ljudskih resursa u skladu sa 

potrebama i planom razvoja lokalnog poduzetničkog ekosistema; 

 Kreiranje formalnih obrazovnih programa u saradnji sa višim 

nivoima vlasti, a koji su usklađeni sa strateškim ciljevima razvoja 

ljudskih resursa za potrebe lokalnog poduzetničkog ekosistema; 

 Finansiranje ili sufinansiranje programa dokvalifikacije i 

prekvalifikacije usklađenih sa strateškim ciljevima razvoja ljudskih 

resursa za potrebe lokalnog poduzetničkog ekosistema, u saradnji 

sa službama i zavodima za zapošljavanje; 

 Finansiranje i kreiranje ciljanih porgrama neformale edukacije u 

saradnji sa nevladinim sektorom, u svrhu razvoja ljudskih resursa 

za potrebe lokalnog poduzetničkog ekosistema; 

 Privlačenje novih banaka i drugih finansijskih institucija da otvore 

poslovnice u lokalnoj zajednici ukoliko ih već nema; 

 Formiranje grantova za poduzetništvo kojima se pomaže 

pokretanje posla novim poduzetnicima, kao i grantova za 

unapređenje posla postojećim poduzetnicima. Dobra praksa je 

davanje ovih grantova kroz programe predinkubacije gdje se 

grantovi na kraju programa dodjeljuju onima koji uspješno prođu 

prve edukacije i u saradnji sa mentorima kreiraju najbolje biznis 

planove; 

 Uspostavljanje i unapređenje posebnih programa beskamatih 

kredita ili kredita sa djelimično finansiranim kamatnim stopama, u 

saradnji sa bankama prisutnim u lokalnoj zajednici; 

 Kreiranje i privlačenje platformi i programa koji okupljaju “anđele 

investitore” spremne da ulože u mlade i visokorizične 

poduzetničke inicijative sa velikim potencijalom. Ovi investitori se 

ubičajeno privlače u okviru programa akceleracije poduzetničkih 

inicijativa, mada ih je moguće privući i u procesu inkubacije 

ukoliko procijene da inicijativa ima veliku skalabilnost i mogućnost 

brzog rasta; 

 Uspostavljanje vlastitog ili pristupanje lokalne zajednice nekom 

postojećem garantnom fondu u cilju olakšanja poslovanja i lakšeg 

dolaska do kredita lokalnim poduzetnicima; 

 Pojednostavljenje administrativnih procedura u nadležnosti 

lokalne zajednice kroz koje poduzetnici prolaze, a s ciljem uštede 

vremena i olakšavanja poslovanja; 

 Uspostavljanje jednošalterskog sistema rada za poduzetnike, u 

okviru kog lokalna zajednica sklapa sporazume o prikupljanju 

dokumentacije službenim putem od drugih institucija; 

 Digitalizacija administrativnih procedura lokalne zajednice gdje 

god je to moguće i u mjeri u kojoj je moguće; 

 Oslobađanje novh poduzetnika od određenih parafiskalnih 

nameta i taksi koje propisuje lokalna zajednica; 

 Oslobađanje ili umanjenje komunalnih naknada za nove 

poduzetnike; 

 Optimizacija naplate komunalnih naknada u lokalnoj zajednici s 

ciljem uspostavljanja pravičnog sistema i sistema koji nagrađuje 

uštede, reciklažu i zaštitu okoline; 

 Pokretanje novih i unapređenje postojećih poslovnih i 

industrijskih zona, ulaganje u njihov razvoj i poboljšanje 

infrastrukture i pristupa; 

 Prilagođavanje postojećih ili izgradnja novih objekata u lokalnoj 

zajednici i njihovo stavljanje na raspolaganje za potrebe 

inkubatora i tehnoloških parkova; 

 Poticanje obrazovnog sistema na uključivanje edukacija o 

poduzetništvu u formalni sistem obrazovanja; 

 Finansiranje i provođenje neformalnih edukacija o poduzetništvu i 

edukacija o strateškim granama privrednog razvoja kroz različite 

nevladine organizacije ili kroz institucije za podršku poduzetništvu 

poput centara za poduzetništvo i poduzetničkih inkubatora; 

 Uvezivanje sa visokoškolskim institucijama i naučno-istraživačkim 

centrima; 

 Uspostavljanje novih inovacijskih centara, laboratorija ili centara 

izvrsnosti kroz saradnju lokalne zajednice ili njene institucije za 

podršku poduzetništvu, sa univerzitetima i lokalnim 

privrednicima; 

 Stipendiranje doktorskih i istraživačkih radova za ciljane teme i 

oblasti od interesa za poduzetnički razvoj lokalne zajednice; 

 Pokretanje različitih takmičenja, kao i dodjeljivanje posebnih 

priznanja i nagrada s ciljem poticanja razvoju poduzetničke 

kulture u lokalnoj zajednici; 

 Promocija poduzetništva kroz različite programe i projekte u 

saradnji sa lokalnim medijskim kućama; 

 Osnivanje institucija za podršku poduzetništvu poput centara za 

poduzetništvo, poduzetničkih inkubatora i akceleratora, 

tehnoloških parkova, razvojnih agencija, centara izvrsnosti, 

inovacijskih centara, uspostavljanje klastera, itd. Kako smo naveli 

ranije ovo mogu biti i posebne podružnice jedne institucije. 

Ovo su samo neki od primjera koje predstavnici lokalne vlasti mogu 

pokrenuti kako bi kreirali poticajan poduzetnički ekosistem u svojoj 

lokalnoj zajednici. Strateški dokumenti od kojih treba krenuti će lokalnoj 

zajednici pomoći da adekvatno dizajnira vlastiti poduzetnički ekosistem, 

uoči nedostatke koje trenutno ima i posveti se prevazilaženju tih 

nedostataka. 

 

ZAKLJUČAK 

 

Lokalni poduzetnički ekosistem predstavlja skup svih faktora koji utiču na 

poduzetništvo u lokalnoj zajednici. Razvoj lokalnog poduzetničkog 

ekosistema je od presudnog značaja za uspjeh poduzetništva u našim 

općinama i gradovima. U suštini, svaka lokalna zajednica već ima svoj 

poduzetnički ekosistem, pitanje je samo koliko je on razvijen, šta mu 

nedostaje i kako se može unaprijediti da bi bio poticajan za razvoj 

poduzetništva. Kao i svaki dobar sistem, tako i poduzetnički ekosistem 

mora biti zasnovan na valjanim analizama, a njegov razvoj temeljen na 

kvalitetnim strategijama.  

Ključni elementi svakog poduzetničkog ekosistema su tržišta kojima 

poduzetnici mogu pristupiti, raspoloživi ljudski resursi, finansiranje, 

regulatorni okvir i infrastruktura, edukacije i treninzi, blizina velikih 

univerziteta, stanje poduzetničke kulture i sistem podrške poduzetništvu. 

Lokalna zajednica može utjecati na sve ove elemente, na neke manje, a 

na neke više. Teško ih je poredati prema značaju, međutim jedna od 

osnova na koje lokalna zajednica može najviše utjecati i koji može biti 

motor razvoja ostalih faktora poticajnog poduzetničkog ekosistema jeste 

stvaranje sistema podrške, odnosno infrastrukture za razvoj 

poduzetništva uključujući poslovne i industrijske zone, te institucije za 

razvoj poduzetništva. Kako industrijske zone postoje u velikom broju 

lokalnih zajednica koje imaju prostorne i druge resurse za njihov razvoj, 

poseban akcenat stavljamo na institucije za razvoj poduzetništva, jer se 

upravo u tom sektoru uviđamo najviše nedostataka i najviše prilika za 

lokalne zajednice u BiH. Uspostavljanje kvalitetnih institucija za podršku 

poduzetništvu izdvajamo kao pojedinačni najvažniji mehanizam i 

katalizator razvoja lokalnog poduzetničkog ekosistema. 

Insitucije za razvoj poduzetništva nisu još uvijek adekvatno zakonski 

obuhvaćene i tretirane u BiH, ali postoji zakonski prostor za njihovo 

nesmetano formiranje u različitim pravnim formama i sa različitim 

osnivačima. U praksi one obuhvataju poduzetničke centre (biznis centre), 

poduzetničke inkubatore, poduzetničke akceleratore, tehnološke 

parkove, centre za inovacije i centre izvrsnosti, poduzetničke klastere, 

razvojne agencije, itd.  

U BiH smo identifikovali 78 insitutcija za podršku poduzetništvu od čega 

većina spada na razvojne agencije čiji je fokus uglavnom više na strateškoj 

podršci vlastima u razvoju poduzetništva nego na direktnoj podršci 

poduzetnicima.  

Postoje, ipak, pozitivni primjeri koji su dali i značajan operativni doprinos 

poduzetnicima u svojim lokalnim zajednicama, a obzirom na veličinu 

lokalnih zajednica, kapacitete i tržište, kao najčešći i najefikasniji primjer 

su se pokazale institucije za podršku poduzetništvu koje pod jednim 

krovom zapravo vrše funkciju više različitih institucija, odnosno koje 

djeluju kao jedan pravni subjekt koji kao posebne programe ili posebne 

poslovne jedinice ima i poduzetničke centre, inkubatore, tehnološke 

parkove, inovacijske centre, vrše ulogu razvojne agencije, itd. Sličan 

primjer je i sa susjednim zemljama gdje se kao najistaknutiji primjer 

pojavljuje Zagrebački ZICER. 

Brojni su načini na koje lokalna zajednica može unaprijediti svoj 

poduzetnički ekosistem i učiniti ga poticajnim, a neke od konkretnih 

primjera smo istakli, obzirom da je dokument namijenjen donosiocima 

odluka kako bi se upoznali sa osnovama poduzetničkog ekosistema, 

uvidjeli različite primjere i dali konkretne prijedloge kako da djeluju u 

vlastitoj lokalnoj zajednici. 

Najveću mogućnost za napredak svakako nosi izvršna vlast koja na 

operativnom nivou uvijek može puno više učiniti nego predstavnička i od 

koje zavisi adekvatna realizacija projekata koji će doprinijeti razvoju 

poticajnog poduzetničkog ekosistema. Ukoliko predstavnici u lokalnoj 

predstavničkoj vlasti smatraju izvršnu vlast nedovoljno posvećenom ili 

nezainteresovanom, u ovom dokumentu će pronaći čitav niz primjera na 

koje mogu postepeno i partikularno svojim inicijativama i prijedlozima 

unapređivati poduzetnički ekosistem. 

Značajan dio programa kojima se kreira poduzetnički ekosistem se može 

realizirati samo preraspodjelom postojećih resursa i promjenom 

postojećeg načina rada, a institucije za podršku poduzetništvu mogu biti 

samoodržive. Benefiti lokalne zajednice su mnogostruki, a pored 

zapošljavanja stanovništva, pokretanja novih kompanija, stvaranja novih 

radnih mjesta, privlačenja investicija i sl., tu je i direktna korist lokalnoj 

zajednici u vidu potencijalnog povećanja priliva novca u budžet 

zahvaljujući povećanoj ekonomskoj aktivnosti. Izdvajanje novčanih i 

drugih resursa za razvoj lokalnog poduzetničkog ekosistema je investicija i 

kao takva treba biti tretirana, a benefiti su mnogostruki. 

